
Útdráttur 

Miklar breytingar hafa orðið á viðskiptaumhverfi fyrirtækja undanfarin ár. Með nútímatækni 

og samskiptamöguleikum hefur mikill hluti af starfsemi fyrirtækja færst yfir í rauntíma og ætti 

endurskoðun og innra eftirlit að vera þar á meðal þó svo það virðist ekki hafa náð að fylgja á 

eftir á sama hraða. Samkvæmt erlendum rannsóknum hafa orðið miklar breytingar á því 

hvernig endurskoðun og innra eftirliti er háttað í heiminum og þróunin er sú að það sé að 

færast meira yfir í rauntíma. Þar sem engar rannsóknir hafa verið gerðar á stöðunni hérlendis 

var ákveðið að gera rannsókn á stöðu samtímaeftirlits og samtímaendurskoðunar á Íslandi. 

Tekin voru viðtöl við starfsmenn tíu fyrirtækja sem starfa á mismunandi sviðum og þeirra 

reynsla af notkun samtímakerfa könnuð. Helstu niðurstöður voru þær að þó nokkur fyrirtæki 

eru farin að nota töluvert samtímaeftirlit í sínum rekstri. Öll fyrirtækin er tóku þátt voru 

sammála um það að notkun samtímakerfa muni aukast í framtíðinni vegna mikillar 

hagræðingar í rekstri. Einnig töldu þau að störf endurskoðenda muni breytast í framtíðinni í 

kjölfarið.  

1. Inngangur 

Mikil og hröð þróun hefur átt sér stað í viðskiptaumhverfinu síðustu ár. Með nútímatækni og 

samskiptamöguleikum hefur margt færst yfir í rauntíma og geta fyrirtæki í dag til dæmis 

boðið viðskiptavinum sínum að fylgjast sjálfir með eftir hve margar mínútur flatbakan þeirra 

kemur úr ofninum eða hvar pakkinn sem þeir eiga von á er staddur í heiminum. Einnig er öll 

stjórnun á aðföngum orðin mikið skilvirkari og hagkvæmari en áður var sem hefur gjörbylt 

allri birgðastýringu og hagkvæmni í innkaupum. 

Þrátt fyrir að svo mörg fyrirtæki séu komin í rauntímaumhverfi þá virðist sem endurskoðun og 

innra eftirlit þessara sömu fyrirtækja sé ekki að fylgja á eftir á sama hraða. Enn í dag er verið 

að eyða mörgum tímum í að fletta upp skjölum í möppum til að afstemma færslur sem eru 

löngu liðnar, í stað þess að skoða stöðuna eins og hún er í dag. Það er ekki einungis að 

endurskoðunin og eftirlitið sé oft á tíðum ekki jafn framarlega í tækninni og önnur mál 

fyrirtækja, heldur eru kröfurnar alltaf að aukast um að bæta innra eftirlit og gera það 

skilvirkara. 

Erfitt getur verið að meta kostnaðinn sem fylgir röngum reikningsskilum í krónum talið en þó 

vita stjórnendur í flóknu og síbreytilegu fjárfestingaumhverfi að ekki er ásættanlegt að skila 

röngum skýrslum um starfsemi fyrirtækja óháð stærð þeirra. Skilvirkt innra eftirlit bætir 

verulega þá vissu sem lesendur reikningsskila þurfa að hafa um að reikningsskilin gefi glögga 

mynd af réttri afkomu fyrirtækja. 

Fyrirtæki hafa mikinn hag af því að hafa reikningsskil í lagi en slíkt veitir til dæmis aðgang að 

auknum viðskiptum og auðveldara aðgengi að fjármagni sem eykur nýsköpun og hagvöxt 

fyrirtækja. Aðrir kostir eru að gögn sem styðja ákvarðanatöku stjórnenda verða áreiðanlegri 

og hægt að nálgast þau hvenær sem þeirra er þörf auk þess sem hægt er að veita 

viðskiptavinum og öðrum hagsmunaaðilum nákvæmari upplýsingar um rekstrarafkomu. Stór 

hluti af innri endurskoðun er að gott innra eftirlit sé til staðar hjá fyrirtækjum. 

Undanfarin ár hefur samtímaeftirlit (e. continuous monitoring) og samtímaendurskoðun (e. 

continuous auditing) verið að ryðja sér til rúms í heiminum en það eru hugbúnaðarlausnir sem 

nýtast við innra eftirlit og endurskoðun fyrirtækja í rauntíma. Með samtímaeftirlitskerfum er 

hægt að auka innra eftirlit með því að fylgjast með fyrirframákveðnum eftirlitsþáttum hvort 

sem um er að ræða fjárhagslega, rekstrarlega eða stjórnunarlega þætti. Þar sem staðan á 

samtímaeftirliti og -endurskoðun hefur ekki verið rannsökuð á Íslandi ákváðu höfundar að 

fara í þá rannsóknarvinnu. Samkvæmt rannsókn sem framkvæmd var af Pricewaterhouse 

Coopers (PwC) þá er samtímaeftirlit og -endurskoðun stærsta breytingin sem koma skal í 

innra eftirliti á næstu árum (Pricewaterhouse Coopers, 2012). Var því ákveðið að rannsaka 

hvaða skilning fyrirtæki hefðu á samtímaeftirliti, hvaða þætti innra eftirlits þau væru með í 

rauntíma og svo almennt hver þeirra reynsla væri af notkun slíkra kerfa. 

Til að komast að því var haft samband við nokkur fyrirtæki á Íslandi sem nota hugbúnaðinn. 

Þeirra svör voru notuð til að kanna stöðu samtímaeftirlits og -endurskoðunar hérlendis. 

En fyrst þarf að skoða hvað samtímaeftirlit er og hvernig því er háttað erlendis til að hafa 

samanburðarhóp. Einnig verður sagt frá því hvernig innra eftirlit er byggt upp og hvernig það 

tengist innri endurskoðun. 

1.1 Innri endurskoðun 

Alþjóðasamtök um innri endurskoðun (Institute of Internal Auditors, IIA) hafa sett fram 

skilgreiningu á innri endurskoðun. 

Innri endurskoðun er starfsemi sem veitir óháða og hlutlæga staðfestingu og ráðgjöf, sem 

ætlað er að vera virðisaukandi og bæta rekstur fyrirtækja. Með kerfisbundnum og öguðum 

vinnubrögðum leggur innri endurskoðun mat á og bætir virkni áhættustýringar, eftirlits og 

stjórnarhátta og stuðlar þannig að því að fyrirtæki nái markmiðum sínum (The Institute of 

Internal Auditors, e.d.). 

Starfsemin nær yfir frekar breitt svið eins og lesa má úr skilgreiningunni hér að ofan. Innri 

endurskoðun aðstoðar við að ná settum rekstrarmarkmiðum með því að veita stjórn og 

stjórnendum stuðning og tryggja með því virka árangursstjórnun. Þannig veitir innri 

endurskoðun stjórninni aðstoð við eftirlit sem hún sjálf nær ekki að sinna. Hún miðlar 

upplýsingum um áhættu og eftirlit til viðeigandi eininga innan fyrirtækis og hvetur til 

stöðugra úrbóta. Einnig getur innri endurskoðun aðstoðað stjórnina við tæknilega greiningu 

sem liggur utan þekkingarsviðs stjórnarinnar og miðlað upplýsingum um áhættu og eftirlit til 

viðeigandi eininga innan fyrirtækis og lagt þannig sitt af mörkum til úrbóta á 

áhættustýringarferlum. Innri endurskoðun kemur að ýmiskonar ákvarðanatöku með því að 

veita upplýsingar og gera greiningar um fortíðina fyrir framtíðina. Einnig getur innri 

endurskoðun bætt stjórnarhætti fyrirtækis með því að samhæfa verkefni og miðla 

upplýsingum til stjórnar, stjórnenda og ytri og innri endurskoðenda. Innri endurskoðun stuðlar 

að viðeigandi siðferði og gildismati innan fyrirtækisins og aðstoðar millistjórnendur með því 

að benda á brot á stjórnenda- og verklagsreglum (Pickett, 2003; Pricewaterhouse Coopers, 

2012).  

Árið 2010 voru gerðar kunnar rannsóknarniðurstöður á innri endurskoðun sem PwC lét gera. 

Kom þar fram að eftirlitsáherslan í innri endurskoðun er að minnka meðan áherslan á 

áhættustýringu er að aukast. Aðalástæðan fyrir þessari þróun er talin vera alþjóðavæðing og 

tækniþróun sem hefur líka haft áhrif á og breytt því hvernig fyrirtækin hugsa um sitt 

hefðbundna viðskiptamódel. Fyrirtæki eru nú farin að líta á áhættustýringu og innra eftirlit 

sem eina af grunnstoðum fyrirtækisins í stað þess að líta á það sem tæknilegt atriði eingöngu 

innan innri endurskoðunar. Áhættuumhverfið sem fyrirtæki standa frammi fyrir í dag er 

síbreytilegt vegna vaxandi hraða og breytinga í viðskiptaumhverfinu. Stanslaust flæði frétta 

og gagnsæi á mörkuðum hefur einnig áhrif á áhættuumhverfið. Alþjóðavæðingin hefur líka 

bæst við í flækjustigið þegar kemur að því að meta og stjórna áhættustýringu. Margbreytilegt 

pólitísk umhverfi og reglugerðir ólíkra landa hafa þar mikil áhrif (Pricewaterhouse Coopers, 

2010). 

1.2 Innra eftirlit 

Innra eftirlit er ferli sem er framkvæmt og hannað af stjórn fyrirtækis, stjórnendum þess og 

starfsfólki. Tilgangur þess er að veita hæfilega vissu um að fyrirtæki nái markmiðum sínum í 

árangri, skilvirkni í starfseminni og gagnsæi innri og ytri þátta, hvort sem um er að ræða 

fjárhagslega þætti eða ekki. Einnig þarf innra eftirlit að samræmast gildandi lögum og 

reglugerðum. Eftirlitið er hluti af starfsháttum fyrirtækisins í heild sinni en ekki stakri og 

einangraðri starfsemi innan þess. Þar sem innra eftirlit þjónar mikilvægum tilgangi á mörgum 

sviðum fyrirtækja þá er sífellt leitað leiða til að betrumbæta þau eftirlitskerfi sem til eru, en 

hægt er að líta á innra eftirlit sem lausn á hugsanlegum vandamálum sem upp geta komið. 

Þegar kemur að skilgreiningu á innra eftirliti þá hefur um allan heim verið litið til COSO 

skýrslunnar (COSO report). Samkvæmt skýrslunni þá hjálpar innra eftirlit fyrirtækjum að 

vinna markvisst að settum markmiðum og á sama tíma að minnka líkur á að óvænt atvik komi 

upp. Innri eftirlitskerfi geta verið misjafnlega skilvirk. Skilvirkni í innra eftirliti felst í því 

hvort stjórn og stjórnendur hafi hæfilega vissu um að þeir skilji að hvaða marki markmiðum 

fyrirtækisins er náð. Innra eftirlit getur einnig verið skilvirkt ef fjárhagslegar upplýsingar eru 

unnar á áreiðanlegan hátt og viðeigandi lögum og reglum er fylgt (Committee of Sponsoring 

Organizations of the Treadway Comission, 2013).  

Hjá fyrirtækjum eru miklir möguleikar til að auka skilvirkt innra eftirlit en þrátt fyrir það líta 

margir stjórnendur á það sem auka byrði fremur en að líta á það sem ávinning eða þörf 

(Pricewaterhouse Coopers, 2006). 

Ekki hefur verið sett í lög á Íslandi skilgreining á innra eftirliti en í ákvæðum ársreikningalaga 

segir að í skýrslu stjórnar skuli upplýsa um helstu þætti innra eftirlits og áhættustýringar (Lög 

um ársreikninga nr. 3/2006). Fjármálaeftirlitið hefur gefið út leiðbeinandi tilmæli um innra 

eftirlit hjá fjármálafyrirtækjum en þar sem skilgreining er ekki í lögum getur það þýtt að 

ólíkur skilningur sé á innra eftirliti milli ólíkra greina atvinnulífsins. Í endurskoðun hefur 

tíðkast að líta til erlendra viðmiða þegar íslensku lögin og skilgreiningarnar duga ekki til 

(Fjármálaeftirlitið, 2002) 

1.3 COSO  

Árið 1985 sameinuðust nokkrir hagsmunaðilar úr viðskiptalífinu um skilgreiningu á innra 

eftirliti í skýrslu sem nefnd var Internal Control – Integrated Framework og kom hún út árið 

1992. Skýrslan er byggð á umfangsmiklum könnunum meðal fyrirtækja og fræðimanna og 

gekk samstarfshópurinn undir nafninu Committee of Sponsoring Organisations og hér eftir 

verður skýrslan kölluð COSO skýrslan („Committee of Sponsoring Organizations of the 

Treadway Commission“, e.d.). 

Eftir fjölmörg áföll á bandarískum fjármálamörkuðum árin 2000 og 2001 voru árið 2002 sett á 

svokölluð Sarbanes Oxley lög. Með þeim var gerð krafa á fyrirtæki um að þau legðu mat á 

áhrif innra eftirlits í ársreikningi sínum og skýrðu frá breytingum á innra eftirliti. Þar með var 

lagður grunnur að aukinni áherslu á innra eftirlit og ábyrgð stjórnar fyrirtækja. Í kjölfarið af 

lögunum þurftu þeir sem standa að innra eftirliti að endurskipuleggja stefnu sína og var 

fyrirtækjum ekki lengur í sjálfsvald sett hvernig þau skilgreina sitt innra eftirlit. Á grundvelli 

þessara laga setti bandaríska eftirlitsstofnunin Public Company Accounting Oversight Board 

fram leiðbeinandi reglur þar sem vísað er til COSO skýrslunnar sem fyrirmynd við 

skilgreiningu á innra eftirliti (Public Company Accounting Oversight Board, 2007). 

COSO rammans er að hjálpa stjórnendum að hafa betri stjórn á skipulagi og veita stjórn betri 

getu til að hafa umsjón með innra eftirliti. COSO teningurinn sýnir mjög skýrt og myndrænt 

um hvað þetta snýst (Committee of Sponsoring Organizations of the Treadway Comission, 

2013).  

Mynd 1. COSO teningurinn. 

 

1.3.1 Eftirlitsumhverfi 

Eftirlitsumhverfi er það ytra umhverfi sem umlykur fyrirtækið. Reglur, ferli og sú uppbygging 

á innra eftirliti sem krafist er. Stjórnin og æðstu stjórnendur setja tóninn á toppnum um 

mikilvægi innra eftirlits og þar með talið væntar kröfur um hegðun. Viðhorf stjórnenda til 

eftirlitsþátta og mikilvægis þeirra smitast til annarra starfsmanna fyrirtækisins. Stjórnskipulag 

fyrirtækis þarf að vera skýrt og greinilegt til að innra eftirlit sé nægjanlega gott. Heiðarleiki, 

markmið og siðferðisleg gildi fyrirtækisins setja tóninn í þeim efnum. Ekki er hægt að gera 

ráð fyrir að virkni innra eftirlits verði umfram þau gildi sem stjórnendur setja. Í því felst 

einnig að úthlutun valds og ábyrgðar þarf að vera skýr, tryggja þarf hæfni starfsmanna með 

það að leiðarljósi að takmarka stöðnun í árangri fyrirtækisins. Gott eftirlitsumhverfi fyrirtækis 

er grundvöllur fyrir áhrifaríku innra eftirliti fyrirtækis(Committee of Sponsoring 

Organizations of the Treadway Comission, 2013). 

1.3.2 Áhættumat 

Áhættumat er eitthvað sem öll fyrirtæki ættu að gera. Rekstur fyrirtækja er aldrei áhættulaus 

og þurfa stjórnendur að vita hvaða áhætta getur leynst í þeirra fyrirtæki. Áhætta er skilgreind 

sem hættan á að atburðir sem hafi neikvæð áhrif á fyrirtæki muni eiga sér stað og með því 

takmarka möguleikana á að fyrirtæki nái þeim markmiðum sem þau hafa sett sér. Áhættumat 

er þó ekki reglubundin aðgerð heldur hluti af stöðugri árvekni stjórnenda og starfsmanna með 

það markmið að koma í veg fyrir að þeir atburðir muni eiga sér stað. Áhættumat myndar 

þannig grunninn að ákvörðunum um áhættustjórnun fyrirtækja og ættu fyrirtæki að vera 

meðvituð um hvar möguleikar á svikum og öðrum áhættuþáttum geta skapast. Forsenda fyrir 

áhættumati er að markmið fyrirtækisins séu skýr. Áhrifarík stjórnun felur í sé að markmið 

fyrirtækisins sem tengjast rekstri, skýrslugerð og fylgni við reglur séu nægilega skýr til að 

greina áhættu við að fyrrgreind markmið náist ekki. Áhættumat krefst þess einnig að 

stjórnendur séu vakandi fyrir breytingum á ytra og innra umhverfi sem kann að draga úr 

virkni innra eftirlits (Committee of Sponsoring Organizations of the Treadway Comission, 

2013). 

1.3.3 Eftirlitsaðgerðir 

Eftirlitsaðgerðir eru samþættar áhættumati. Stjórn og stjórnendur eru ábyrgir fyrir því að setja 

þær verklagsreglur og starfshætti. Við ytri endurskoðun er mikið horft til eftirlitsaðgerða 

innan fyrirtækja, ef eftirlitsaðgerðir eru markvissar og viðeigandi hverri starfsemi getur það 

dregið úr magni/umfangi ytri endurskoðunaraðgerða. Eftirlitsaðgerðir er hægt að flokka með 

ýmsum hætti en þar á meðal eru fyrirbyggjandi eftirlitsaðgerðir, uppgötvandi eftirlitsaðgerðir 

og tölvueftirlitsaðgerðir. Aðgreining starfa er mjög góð eftirlitsaðgerð. Heimildir starfsmanna 

þurfa einnig að vera skýrar og afmarkaðar og eru afstemmingar einnig mjög áhrifarík 

eftirlitsaðgerð. Tölvueftirlitsaðgerðum má skipta í tvo meginþætti, almennt tölvueftirlit sem 

fylgist með gagnarými, afritun og geymslu tölvugagna sem dæmi og svo aðgerðaeftirlit sem 

er eftirlit með heimildum til aðgerða, tryggir áreiðanleika gagna og að gögnin séu unnin að 

nákvæmni svo dæmi séu tekin (Committee of Sponsoring Organizations of the Treadway 

Comission, 2013). 

1.3.4 Upplýsingar og samskipti 

Til að fyrirtæki nái markmiðum sínum þarf upplýsingaflæði að vera gott. Upplýsingar um 

starfsemi fyrirtækisins þurfa að vera viðeigandi, tímanlegar, nákvæmar og aðgengilegar til að 

nýtast sem best. Innri samskipti auka skilning á markmiðum innra eftirlits og styðja þannig 

við virkni þess. Með samskiptum verða starfsmenn fyrirtækisins upplýstir um ábyrgð sína á 

öllum stigum. Samskipti við ytri aðila um mikilvæg málefni skipta einnig miklu máli en þá er 

meðal annars verið að tala um stjórnvöld eða eftirlitsaðila (Committee of Sponsoring 

Organizations of the Treadway Comission, 2013). 

1.3.5 Stjórnendaeftirlit 

Innra eftirlit þarfnast vöktunar. Stjórnendaeftirlit, samtímaeftirlit, sérstök úttekt eða sambland 

af öllum þáttunum eru notuð til að kanna hvort allir þessir fimm þættir innra eftirlits séu til 

staðar og að virkni þeirra sé sem skyldi. Samtímaeftirlit, sambyggt verklagsreglum 

fyrirtækisins á öllum stigum starfseminnar, veitir upplýsingar í rauntíma. Sérstakar úttektir, 

sem gerðar eru reglulega, eru breytilegar að umfangi. Hve oft þær eru framkvæmdar fer eftir 

því hversu hátt áhættumatið er, hve áhrifaríkt samtímaeftirlitið er eða mati stjórnenda á þörf 

þess. Niðurstöður úr eftirliti eru metnar út frá þeim reglum sem eftirlitsstofnanir hafa sett og 

þeim reglum sem stjórn og stjórnendur hafa sett. Upplýsingum um það sem betur mætti fara 

er svo komið á framfæri til stjórnenda og stjórnar eftir því sem við á hverju sinni (Committee 

of Sponsoring Organizations of the Treadway Comission, 2013).  

1.4 Árangursríkt innra eftirlit 

COSO skýrslan setur fram hvaða þættir þurfi að vera virkir hjá fyrirtækjum til að innra eftirlit 

verði áhrifaríkt. Áhrifaríkt innra eftirlit veitir hæfilega vissu um að fyrirtæki nái markmiðum 

sínum en til þess þurfa atriðin fimm úr COSO teningnum sem talin voru upp hér að ofan að 

vera til staðar og virka. Með virkni er átt við að framkvæmd og innleiðing innra eftirlits sé 

markviss og stöðug. Atriðin fimm vinna saman með heildstæðum hætti og skapa samþætt og 

áhrifaríkt innra eftirlitskerfi. Saman minnka þau líkurnar á að fyrirtækið nái ekki markmiðum 

sínum niður á ásættanlegt stig. Ekki ætti að horfa á þessi fimm atriði sem staka liði eftirlits 

heldur sem eina samþætta heild. Ef stór veikleiki finnst á innra eftirliti eftir innleiðingu þess 

þá er það yfirleitt vegna þess að það er ekki nógu virkt, ekki til staðar sem skyldi eða að þættir 

þess vinna ekki saman sem ein heild. Þá er ekki hægt að segja að fyrirtækið hafi náð 

markmiðum um öflugt innra eftirlit (Committee of Sponsoring Organizations of the Treadway 

Comission, 2013). 

1.4.1 Takmarkanir á innra eftirliti 

COSO skýrslan bendir á að þrátt fyrir að innra eftirlit geti veitt nægjanlega vissu um að 

fyrirtæki nái markmiðum sínum þá eru vissulega takmarkanir á kerfinu. Þar má kannski helst 

nefna að innra eftirlit kemur ekki í veg fyrir slæma dómgreind eða slæmar ákvarðanir. Getu 

stjórnenda til að komast framhjá innra eftirlitinu eða taka rangar ákvarðanir eða jafnvel 

sviksemi sem eftirlitskerfið nær ekki að koma auga á. Ekki kemur innra eftirlit heldur í veg 

fyrir utanaðkomandi aðstæður sem gætu gert það að verkum að fyrirtæki hefur ekki 

möguleika á að ná markmiðunum. Þessar takmarkanir koma í veg fyrir að stjórn og 

stjórnendur geti öðlast fullkomlega vissu um að markmið náist. Með öðrum orðum, innra 

eftirlit getur veitt nægjanlega vissu en aldrei algjöra. En með þessi atriði í huga geta 

stjórnendur sett upp öflugt innra eftirlit vitandi hvaða takmörkunum þeir gætu staðið frammi 

fyrir og reynt að hanna ennþá betra innra eftirlit (Committee of Sponsoring Organizations of 

the Treadway Comission, 2013). 

Ekki er hægt að búa til eitt innra eftirlit sem hentar öllum fyrirtækjum á öllum mörkuðum 

vegna þess hve ólík þau eru og hversu mismunandi stefnur (e. strategy) þau hafa. Sníða þarf 

innra eftirlitið að hverju og einu þeirra. Hægt er að gera eftirlitið enn skilvirkara með því að 

færa það nær rauntíma. Upplýsingar berast þá til stjórnenda nærri samstundis og komið er 

auga á skekkjur í stað þess að að þær berist við endurskoðun sem oft er unnin löngu síðar. Hjá 

mörgum fyrirtækjum í dag verið að vinna endurskoðun og innra eftirlit handvirkt í útseldum 

tímum og almennar bókhaldsrannsóknir miða enn að því að skoða aftur í tímann í stað þess að 

skoða í rauntíma. Sem dæmi hefur verið nefnt að ekki var hægt með greiningu 

fjárhagsupplýsinga, eins og þekkist í dag, að spá fyrir um fall stóru bankanna og fjármála-

stofnananna í hruninu 2008 einfaldlega vegna þess að gögn sem þarf til að sjá fyrir svo stór 

vandamál eru einfaldlega of gömul. Bilið sem myndast hefur á milli breytts viðskipta-

umhverfis og reikningshalds er kveikjan að því að rannsaka rauntímaeftirlitskerfi, bæði 

endurskoðunar og innra eftirlits (Vasarhelyi og Alles, 2008). 

1.4.2 Notkun COSO skýrslunnar við innleiðingu innra eftirlits 

Skýrslan setur fram leiðbeiningar um hvernig innleiðingu ætti að vera háttað. Stjórnin ætti að 

ræða við æðstu stjórnendur um innra eftirlit fyrirtækisins til að fá yfirsýn yfir þá þætti. Æðstu 

stjórnendur eru ábyrgir fyrir innra eftirliti og einnig bera þeir ábyrgð á að upplýsa stjórn. 

Stjórnin ætti að vera upplýst um þá áhættu sem steðjar að fyrirtækinu við að ná markmiðum 

sínum, mat stjórnenda á annmörkum innra eftirlitskerfis, hvað stjórnendur séu að gera til að 

draga úr þeirri áhættu og hvernig stjórnendur meta árangur af innra eftirliti fyrirtækisins. 

Stjórnin ætti að spyrja erfiðra spurninga og fá til þess ráðgjöf frá innri og ytri endur-

skoðendum eða öðrum ráðgjöfum. Æðstu stjórnendur ættu að leggja mat á innra eftirlit 

fyrirtækisins með COSO skýrsluna í huga og hvernig fyrirtækið stendur gagnvart öllum þeim 

liðum sem byggja teninginn (Committee of Sponsoring Organizations of the Treadway 

Comission, 2013).  

Aðrir stjórnendur og starfsmenn ættu að velta fyrir sér hvað þeir geta gert til að stuðla að betra 

eftirlit innan fyrirtækisins og ræða við yfirmenn sína um hugmyndir að því hvernig bæta 

mætti stöðu innra eftirlits hjá fyrirtækinu. Oft sjá starfsmenn það sem betur mætti fara þó þeir 

hafi ekki alltaf alla yfirsýnina (Committee of Sponsoring Organizations of the Treadway 

Comission, 2013). 

1.4.3 Breytingar á innra eftirliti 

Á þessum tímum þar sem viðskiptaumhverfið breytist ansi hratt er ekki lengur talað um nýja 

eða gamla hagkerfið þar sem stórbreyting varð á notkun á upplýsingatækni í rekstri fyrirtækja. 

Nú er farið að tala um samtímahagkerfið (Black og Lynch, 2004). Með nýjustu tækni og 

samskiptamátum eru fyrirtæki komin í umhverfi þar sem stjórnun aðfanga er orðin mikið 

skilvirkari sem gerir allan rekstur hagkvæmari. Liggur því beint við að innra eftirlit og innri 

endurskoðun fylgi á eftir (Vasarhelyi og Alles, 2008). 

Eins og áður hefur verið sagt frá var gerð rannsókn af PwC árið 2012 um innri endurskoðun. Í 

henni kom í ljós að 90% viðmælenda töldu samtímaeftirlit og -endurskoðun vera þá stærstu 

breytingu sem framundan væri í innra eftirliti. Niðurstaða þeirrar rannsóknar var að 

viðmælendur töldu breytinguna sem yrði á innri endurskoðun vera að innri endurskoðendur 

munu í ríkari mæli beina sjónum sínum markvisst í átt að samtímaendurskoðun með það í 

huga að einfalda og bæta endurskoðunarferli. Einnig að áhættumat verði hægt að meta í 

rauntíma og þá enn öflugra en hefur verið hingað til. Endurskoðunin verður þá gerð þegar 

þörf er á vegna breytinga í áhættustjórnun en ekki samkvæmt hefðbundinni endurskoðunar-

venju eins og tíðkast í dag. Markmiðið væri að auka hagkvæmni og skilvirkni og munu innri 

endurskoðendur nýta tæknina meira ásamt þeirra eigin faglegu dómgreind og verða þannig 

enn færari til að greina lykiláhættuþætti (Pricewaterhouse Coopers, 2012). 

1.5 Samtímaeftirlit og samtímaendurskoðun 

Samtímaeftirlit og samtímaendurskoðun eru ekki ný hugtök. Þau eiga rætur sínar að rekja 

alveg til áttunda áratugar síðustu aldar en áhugi á þeim virðist fara stöðugt vaxandi og eru 

fyrirtæki í auknum mæli að sjá hag sinn í því að nýta samtímaeftirlit og -endurskoðun til að 

bæta reksturinn (Heffes, 2006). Ef litið er til þess rekstrarumhverfis sem fyrirtæki búa við er 

auðvelt að sjá hvers vegna. 

Í dag eru upplýsingakerfi að vaxa í svo örum mæli í viðskiptaumhverfinu að endurskoðendur 

hafa mun auðveldari aðgang að viðeigandi upplýsingum en það felur einnig í sér aukna 

stjórnun og endurskoðun á stórauknu magni af gögnum. Ennfremur hvetur hraði viðskipta til 

skjótra viðbragða við að bera kennsl á hvar þörf er á auknu eftirliti og aukinni stjórnun á 

eftirlitsmálum (KPMG, 2012a). 

Fyrirtæki standa stöðugt frammi fyrir nýjum ógnum svo sem flóknara regluverki, aukinni 

sviksemisáhættu, óskilvirkni í rekstri eða skekkjum sem geta leitt til fjárhagslegs tjóns eða 

skaða á mannorði fyrirtækisins. Af þeim ástæðum er mikilvægt að fyrirtæki tileinki sér nýjar 

og betri aðferðir við að meta og stýra áhættu og bæta rekstrarafkomu. Þar kemur 

samtímaeftirlit og -endurskoðun að miklu gagni (KPMG, 2012a). 

Með notkun á gagnagreiningaraðferðum eins og samtímaeftirliti er hægt að umbreyta og bæta 

endurskoðunaraðferðir (KPMG, 2012a). Hingað til hafa eftirlitsþættir verið greindir, metnir 

og prófaðir með handvirkum hætti, jafnvel bara einu sinni á ári. Með notkun á 

samtímaendurskoðun er hægt að meta stöðugt áhættu og árangur með viðeigandi gögnum á 

hverjum tíma. Með því hafa fyrirtæki möguleika á að fylgjast með hverri færslu, ekki bara 

örfáum úrtökum, sem gerir greininguna mun skilvirkari. Að auki nýtist samtímaendurskoðun 

sem verkfæri til að uppgötva möguleg svik og eftirlit með hlýðni við lög og reglugerðir 

(KPMG, 2012a). 

1.5.1 Samtímaendurskoðun 

Samtímaendurskoðun er safn endurskoðunargagna sem nýtast ytri eða innri endurskoðendum 

við eftirlit á upplýsingakerfum, ferlum og viðskiptafærslum, hvort sem er með reglubundnum 

eða samfelldum hætti yfir ákveðið tímabil. 

Af fenginni reynslu á nýrri tækniþróun og viðskiptaferlum bendir ýmislegt til að samtíma-

endurskoðun verði einungis nýtt til að gera endurskoðun sjálfvirkari í framtíðinni og þar með 

nýta til fullnustu möguleikana sem fylgja auknu tækniumhverfi. En til þess að það geti gerst 

þarf meira að koma til heldur en bara innleiðing á tækni (Alles, Brennan, Kogan og 

Vasarhelyi, 2006). 

Lykillinn að skilningi á hugtökum í kringum samtímaendurskoðun er skilningur á því að 

eftirlit og áhætta tákna gagnstæðar hliðar á sama peningi. Eftirlit er til þess að draga úr 

áhættu, þar sem veikleikar eru í eftirliti eykst áhættan. Hins vegar með því að greina 

áhættuþætti geta endurskoðendur fundið hvar eftirlits er þörf eða þar sem það er ekki að virka 

sem skyldi. Öflugt og reglubundið eftirlit af hálfu stjórnenda er grundvöllur fyrir því að innra 

eftirlit sé að vinna sem skyldi. Endurskoðendur standa frammi fyrir þeirri óvissu um hvort það 

eftirlit sé til staðar, fullnægjandi og árangursríkt (KPMG, 2012a). 

1.5.2 Samtímaeftirlit 

Samtímaeftirlit er hugbúnaðarkerfi sem sér um vöktun á öllum innri kerfum fyrirtækis er snúa 

að innra eftirliti og að allar færslur séu réttar. Þetta hjálpar stjórnendum að fylgjast með allri 

starfsemi fyrirtækis í rauntíma og tryggja að allt fari eftir fyrirframskilgreindum ferlum. 

Kerfið lætur vita ef eitthvað er ekki samkvæmt þessum fyrirframákveðnu ferlum þannig að 

hægt er að bregðast við eins fljótt og auðið er. Þessi eftirlitsaðferð er á ábyrgð stjórnenda og 

getur verið mikilvægur hluti af innra eftirliti (KPMG, 2012a). 

Samtímaeftirlitskerfi hafa getu til að prófa áreiðanleika gagna á milli margra ólíkra kerfa. 

Þrátt fyrir að eftirlit sé innbyggt í mörg kerfi þá hafa þau ekki þann eiginleika að veita fullt 

eftirlit með mörgum ólíkum kerfum samtímis. Flest fyrirtæki eru þó að vinna með mörg ólík 

kerfi. Mörg fyrirtæki notast við viðskiptagreindarforrit (e. business intelligence software) til 

að greina ákveðin mynstur í gögnum en þeim kerfum vantar þó þá dýpt sem þarf til að veita 

fullvissu um það hvernig eftirlitsþættir eru að virka eða til að skilgreina helstu frávik til 

frekari skoðunar (KPMG, 2012a).  

Með notkun samtímaeftirlitskerfa er hægt að bæta rekstrarafkomu fyrirtækja með 

margvíslegum hætti. Meðal annars með því að fyrirbyggja tekjuleka í formi tapaðra tekna, 

minnka áhættu á kostnaðarsömum mistökum, bæta innra eftirlit, virkni viðskiptaferla og auka 

eftirfylgni með lögum og reglum sem tilheyra rekstri hvers fyrirtækis (KPMG, 2012a). 

Hugbúnaðarkerfi af þessu tagi skiptast í nokkra megin þætti. Fyrst mætti nefna sjálfvirka 

vöktun þar sem kerfið getur sjálfvirkt lesið gögn, meðal annars úr viðskipta- og 

fjárhagskerfum fyrirtækja, og stemmt þau af við gögn úr öðrum kerfum. Þau geta til dæmis 

stemmt af vöru, allt frá pöntun til móttöku birgða, færslu þeirra í bókhaldskerfi og loks 

greiðslu reiknings. Kerfið fylgist þá sjálfvirkt með hvort fylgiskjalanúmerin stemmi, 

upphæðin sé rétt og birgðabókhaldið sé rétt fært. Mannleg mistök geta alltaf átt sér stað en 

með notkun samtímaeftirlitskerfa geta fyrirtæki minnkað þá áhættu niður á ásættanlegt stig. 

Kerfin halda einnig utan um upplýsingar um þau frávik sem upp hafa komið og gerir 

stjórnendum kleift að fylgjast með þeim og er þá hægt að tryggja að úr þeim verði leyst innan 

skilgreindra tímamarka. Einnig er hægt að fá reglulegar skýrslur og greiningar til að sjá 

mynstur og tíðni frávika (KPMG, 2012; Sindri Sigurjónsson, ráðgjafi Expectus, munnleg 

heimild, viðtal, 3. febrúar 2014). 

1.5.3 Innleiðing á CA/CM 

Árangursrík innleiðing samtímaendurskoðunar og -eftirlits getur tekið tíma og fyrirhöfn og 

hægt er að gera ráð fyrir mörgum áskorunum í ferlinu. Fyrst ætti að skilgreina útkomuna sem 

óskað er eftir að innleiðingin á kerfinu skili, óháð því hvernig innleiðingin er gerð. Innleiðing 

á samtímakerfum snýst ekki einungis um að innleiða verkfærið/hugbúnaðinn, heldur er það 

ferli sem endurskilgreinir markmið fyrirtækisins, hlutverk, ábyrgð og hvernig unnið verður úr 

frávikum. Skilja þarf hvernig samtímaendurskoðun og -eftirlit getur breytt ferlum, áhættu og 

eftirliti, tækni og mannauði með heildstæðum hætti. Innleiðing þarf að gerast í nokkrum 

skrefum og hefst með tilkomu gagnagreinandi aðferða sem styðja við núverandi handvirkar 

greiningaraðferðir. Ef rétt er að þessari innleiðingu staðið þá verður þetta góður stuðningur 

við þau kerfi og ferla sem eru þegar í notkun og styðja við eftirlit fyrirtækisins. Saman veita 

samtímaendurskoðun og -eftirlit innsýn og gagnsæi fyrir stöðugt eftirlit og bætir frammistöðu. 

Því verður að líta á það sem langtímamarkmið frekar en ráðstafanir til skamms tíma (KPMG, 

2012b). 

Það er þrennt sem þarf að hafa í huga við innleiðingu á samtímaeftirliti og -endurskoðun. Það 

er greining á efnahagslegum þáttum, eftirliti og færslugreining. Greining á efnahagslegum 

þáttum veitir yfirsýn yfir málefni fyrirtækisins í heild. Með þeirri greiningu er verið að greina 

óeðlilega þróun, mynstur eða niðurstöður sem verðskulda nánari skoðun. Greining á eftirliti 

snýst meðal annars um að greina hvort veikleikar séu í aðgreiningu starfa og öðrum 

aðgangsstýringum. Sú greining skiptir miklu máli í innra eftirliti því þetta stýrir því hverjir 

hafa aðgang að ákveðnum þáttum starfseminnar. Þó með þeim takmörkunum að þetta hefur 

ekki áhrif á eftirlit með störfum þeirra sem hafa aðgang, það er að segja alltaf þarf að hafa 

möguleikann á mistökum eða sviksemi í huga (KPMG, 2012b).  

Færslugreining er greining á viðskiptafærslum. Í meginatriðum leggur færslugreining mat á 

skilvirkni eftirlitsþátta auk þess sem að greina hvar eftirlitsþætti vantar eða hvaða þættir ættu 

að vera markvissari. Færslugreining hefur auk þess eftirlit með því hvort lögum og 

reglugerðum sé fylgt (KPMG, 2012b).  

Áhættu- og rekstrareftirlit er hámarkað þegar allir þessir þrír greiningarflokkar hafa verið 

innleiddir. Geta fyrirtækis til að ná að innleiða þá alla byggist á ákveðnum atriðum, meðal 

annars hugbúnaðarkerfum sem fyrir eru, hvort viðskiptaferlar hjá fyrirtækinu séu fullnægjandi 

auk stjórnendaeftirlits, áhættumats og hvaða kostnað fyrirtækið er tilbúið til að leggja til þess 

(KPMG, 2012a)  

Ef innleiðing er rétt framkvæmd eykur hún hagkvæmni í rekstri, dregur úr kostnaði, finnur 

möguleg svik, villur og misnotkun á eignum. Afleiðing af því verður betri endurskoðun auk 

þess sem það eykur verðmæti innan fyrirtækisins (Pricewaterhouse Coopers, 2006). 

1.6 Staðan erlendis 

Samkvæmt könnun KPMG frá 2012 hefur lítill hluti fyrirtækja þegar innleitt samtímaeftirlit 

og/eða samtímaendurskoðun. Könnunin samanstóð af svörum frá 718 fyrirtækjum í 32 

löndum víðs vegar um heiminn. Af þeim fyrirtækjum sem tóku þátt höfðu 17% aldrei íhugað 

innleiðingu samtímaeftirlits og/eða samtímaendurskoðunar en 14% höfðu íhugað innleiðingu 

þess en ekki hafið neina vinnu við það. Eingöngu 10% fyrirtækjanna sem tóku þátt í 

könnuninni voru farin að nota annað hvort samtímaeftirlit eða -endurskoðun að einhverju ráði 

(KPMG, 2012b).  

Fyrirtækin sem tóku þátt í könnuninni voru nokkuð sammála um það hverjir helstu kostirnir 

væru og nefndu í því sambandi nokkur atriði. Meðal annars nefndu þau að upplýsingar um 

skekkjur bærust mun fyrr sem gerði það að verkum að hægt væri að bregðast við þeim nánast 

strax. Þar að auki væru þau að öðlast enn meiri vissu vegna stærra umfangs gagnanna sem 

greind voru. Fyrirtækin nefndu einnig að þau gætu tekið betur ígrundaðar viðskiptalegar 

ákvarðanir vegna þess að þær væru byggðar á rauntímagögnum. Minni kostnaður vegna ytri 

og innri endurskoðunar og samkeppnisforskot var einnig nefnt. Flestir svarendur töldu 

samtímaeftirlit og -endurskoðun væru best til þess fallin að styðja við ferli er tengjast 

fjárhagsskýrslum og eftirliti með fjárhag fyrirtækisins (KPMG, 2012b). 

Helsta hindrunin í innleiðingu var að það vantaði upplýsingar um þá þjónustuaðila sem veita 

þessa þjónustu. Aðrar hindranir voru að stjórn eða stjórnendur höfðu ekki nægjanlega 

þekkingu eða skilning á virkni samtímaeftirlits og -endurskoðun, skortur væri á starfsfólki til 

að styðja við innleiðingu og auk þess væru takmarkanir hjá upplýsingatæknideildum 

fyrirtækjanna til að takast á við svona kerfi. Þrátt fyrir að fyrirtæki gerðu sér grein fyrir 

ávinningi þess að innleiða hjá sér samtímaeftirlit og/eða samtímaendurskoðun þá var tregi til 

að fara í þá vinnu sem innleiðingin fól í sér. Þrátt fyrir það, með auknum kröfum um minni 

áhættu og tímanlegri uppgötvun á áhættu, eru miklar líkur á því að fleiri fyrirtæki sjái hag sinn 

í því að koma á samtímaeftirliti og/eða samtímaendurskoðun í nánustu framtíð. En eins og 

með hvert annað breytingaferli má gera ráð fyrir að það taki bæði tíma og fyrirhöfn (KPMG, 

2012b). 

2. Aðferð 

2.1. Aðferðafræði 

Í heimi félagsvísinda byggjast rannsóknir á tveimur meginrannsóknaraðferðum, megindlegum 

og eigindlegum. Megindlegar aðferðir byggja á afleiðslu þar sem sett er fram tilgáta eða 

kenning og tilgangur rannsóknarinnar er að hafna eða samþykkja þá kenningu annaðhvort 

með tilraun eða könnun. Niðurstöður rannsóknarinnar eru svo settar fram með tölfræðilegum 

hætti og oft útskýrðar með línulegum gröfum eða töflum. Eigindlegar rannsóknir aftur á móti 

byggja á persónulegum viðtölum en ekki á kenningum eða tilgátum sem leitast er við að hafna 

eða styðja með marktækum mun. Tilgangur rannsóknarinnar er því ekki að styðja við 

þekkingu rannsakandans heldur að ná fram túlkun eða þekkingu viðmælanda á ákveðnu 

rannsóknarefni. Niðurstöður eigindlegra rannsókna eru því túlkanir viðmælenda á því 

viðfangsefni sem um er að ræða og því ekki settar fram á tölfræðilegu formi (Björn Bergsson, 

2002). 

Aðferðir við eigindlegar rannsóknir virka eins og leiðsögn fyrir þann sem er að afla sér 

þekkingarinnar. Aðferðin sem valin er þarf að sameina grundvallarályktanir rannsakanda og 

passa við viðfangsefnið sem verið er að rannsaka (Arbnor og Bjerke, 1997). Aðrir þættir sem 

hafa áhrif á hvaða aðferð er valin er tilgangur rannsóknar, hversu fljótt þarf upplýsingarnar, 

kostnaður, þátttakendurnir og svo hefur færni, persónuleiki og óskir (e. preferences) 

rannsakanda einnig áhrif (Cooper og Schindler, 2011). 

2.1.1. Viðtöl 

Meginmarkið eigindlegra viðtala er yfirleitt bæði að skilja sjónarmið viðmælanda og einnig af 

hverju hann hefur þessi sjónarmið. Það þarf að skoða vel skilning hans og túlkun á 

fyrirbærinu sem um er rætt í samhengi við heimssýn viðmælanda. Í eigindlegum viðtölum er 

verið að búa til þekkingu með samskiptum milli rannsóknaraðila og þátttakanda. Er því 

mikilvægt að rannsakandi hafi góðan skilning á málefninu sem um ræðir svo hann geti spurt 

frekari spurninga þar sem það á við. Viðtöl geta haft könnunarlegan (e. exploratory) tilgang 

eða til að prófa fyrirframmótaðar tilgátur sem ekki eru tölfræðilega mælanlegar. 

Könnunarviðtöl eru yfirleitt opnari og minna stöðluð. Þá kynnir rannsóknaraðili viðfangsefnið 

og reynir svo að öðlast nýjan skilning og dýpri þekkingu á viðfangsefninu. Í viðtölum þar sem 

sett er fram tilgáta eru oftast staðlaðar spurningar sem auðvelda svo samanburð í niðurstöðum 

(Kvale og Brinkmann, 2009). 

Til eru þrjár gerðir viðtala; stöðluð viðtöl, hálfstöðluð viðtöl og óstöðluð viðtöl. Í óstöðluðum 

viðtölum eru engar fyrirframákveðnar spurningar og ræðst viðtalið alfarið af aðstæðum hverju 

sinni. Þegar tekin eru hálfstöðluð viðtöl gefst viðmælanda kostur á því að tjá sig opinskátt og 

koma skoðunum sínum á framfæri með sínu orðalagi. Rannsakandi er samt sem áður með 

nokkrar fyrirframmótaðar hugmyndir að spurningum en viðtalið er sveigjanlegra en þegar 

tekið er staðlað viðtal. Í stöðluðum viðtölum eru fyrirframákveðnar spurningar frá 

rannsakanda sem ekki er vikið mikið frá. Spurningarnar eru samt sem áður oft hafðar opnar 

svo viðmælandi geti komið sinni reynslu og skoðunum að. Í gagnavinnslu staðlaðra viðtala 

eru svörin við sömu spurningunum borin saman til að draga ályktanir og komast að 

niðurstöðu. Í hálf- og óstöðluðum viðtölum getur það hins vegar reynst erfiðara þar sem oft 

eru ekki sömu spurningarnar á milli viðtala. Í stöðluðum viðtölum er einnig auðveldara að 

halda hlutleysi rannsakanda (Cooper og Schindler, 2011; Esterberg, 2002). 

 Djúpviðtöl (e. individual dept interview) líkjast venjulegum samræðum þó notaður sé 

fyrirframákveðinn spurningalisti þar sem viðmælandi fær að tjá sínar skoðanir á því sem spurt 

er um. Flest djúpviðtöl fara fram milli tveggja aðila, rannsakanda og viðmælanda. 

Djúpviðtölin taka yfirleitt frá 20 mínútum uppí tvo tíma, fer það eftir málefni og hvort þau eru 

framkvæmd í gegnum síma eða á fundi (Easterby-Smith, Thorpe og Jackson, 2008). 

2.1.2 Kóðun 

Algengast er að nota kóðun við að vinna úr viðtalsgögnum og þegar notast er við staðlað 

viðtalsform er byrjað á því að setja saman svörin frá hverjum og einum við hverja spurningu. 

Þá er fyrst gerð opin kóðun þar sem hvert svar er lesið yfir nokkrum sinnum og allt 

eftirtektarvert er skráð niður og að lokum er hægt að finna ákveðin þemu í hverju svari sem 

svo er gert grein fyrir í niðurstöðum og hægt að greina enn frekar. Í opinni kóðun gefst 

rannsakanda tækifæri til að kynnast eigin gögnum og finna þemu þar sem ekki er notast við 

fyrirframstaðlað form. Þegar notað er staðlað form á viðtölum eru þemu yfirleitt fyrirsjáanleg 

en þegar spurningarnar eru opnar geta myndast fleiri þemu. Mismunandi getur verið hvernig 

viðmælendur hafa svarað spurningunum og þarf því oft að flokka þau enn frekar (Corbin og 

Strauss, 2007). 

2.1.3 Úrtak 

Óháð hvaða rannsóknaraðferð er valin þá þarf að finna úrtakið fyrir rannsóknina. Algengast er 

í eigindlegum rannsóknum að notast við þrjár tegundir af úrtökum, sérvalið úrtak (e. 

purposive sampling), snjóboltaúrtak (e. snowball sampling) eða hentugleika úrtak (e. 

convenience sampling) þar sem rannsakandi velur hvern þann sem gott er að nálgast. Í 

sérvöldu úrtaki eru þátttakendur valdir út frá einsökum eiginleikum á einhverju sviði er tengist 

rannsókninni. Það geta verið persónueinkenni, reynsla eða mikil þekking á einstöku málefni. Í 

snjóboltaúrtaki eru fengnir nokkrir þátttakendur sem eru svo beðnir um að benda á aðra með 

svipuð einkenni eða eiginleika og þau sjálf, eða jafnvel andstæð einkenni ef rannsóknin 

þarfnast þess. Það er kallað hentugleika úrtak þegar rannsakendur notast við það úrtak sem 

stendur þeim næst eða það sem þeir hafa möguleika á að nálgast (Cooper og Schindler, 2011). 

2.2 Samtímaeftirlitsrannsókn 

Þar sem ekki liggur fyrir mikið af gögnum um samtímaeftirlit hjá íslenskum fyrirtækjum er 

þessi rannsókn fyrsta rannsóknin á Íslandi á þessu sviði. Þess vegna var ákveðið að nota 

könnunar (e. explorative) viðtalsrannsókn til að öðlast þekkingu á hvernig samtímaeftirliti er 

háttað hjá íslenskum fyrirtækjum. Einnig var ákveðið að kanna hver skilningur fyrirtækjanna 

væri á samtímaeftirliti, hvernig fyrirtækin eru að nota hugbúnaðinn og hverju það sé að breyta 

fyrir þau. Staðlað viðtalsform var notað til að fá betri heildarmynd í niðurstöðum og því sömu 

spurningarnar lagðar fyrir í hverju viðtali. Eins og áður sagði eru viðtöl með rannsóknarlegum 

tilgangi yfirleitt óstöðluð, en ákváðu rannsakendur að halda sig við staðlað form til að geta 

borið betur saman svör þátttakenda. 

Ekki voru settar fram tilgátur þó stundum sé unnið út frá ákveðnum tilgátum þegar tekin eru 

viðtöl því hér var tilgangurinn að öðlast dýpri skilning á rannsóknarefninu. Tilgangur þessarar 

rannsóknar var að varpa ljósi á notkun hugbúnaðar sem myndi enn teljast frekar nýr á Íslandi. 

2.3 Þátttakendur 

Notast var við sérvalið úrtak vegna þess að nauðsynlegt var fyrir rannsóknina að viðmælendur 

hefðu góða þekkingu og yfirsýn á viðfangsefninu til að geta svarað spurningum rannsakanda. 

Var því ákveðið að hafa einungis samband við aðila innan fyrirtækja sem eru að nota 

samtímaeftirlitshugbúnaðinn ExMon. Með aðstoð frá fyrirtækinu Expectus sem selur 

samtímaeftirlitskerfi á Íslandi, var útbúinn listi yfir fyrirtæki sem eru að notast við þeirra 

lausn. Á listanum voru 19 fyrirtæki og fengu fjármálastjórar þeirra tölvupóst þar sem þeir 

voru upplýstir um tilgang rannsóknar sem var bæði vegna lokaverkefnis í viðskiptafræði og 

einnig vegna ráðstefnu um samtímaeftirlit og -endurskoðun sem haldin verður á Íslandi í lok 

maí 2014. Undir póstinn skrifuðu rannsakendur sem og leiðbeinandi lokaverkefnisins sem er 

einn af umsjónarmönnum ráðstefnunnar.  

Fleiri samtímaeftirlitskerfi eru í notkun á Íslandi, bæði heimasmíðuð og frá öðru fyrirtæki en 

því sem rannsakendur leituðu til, en talið var að viðskiptavinir þess sem urðu fyrir valinu gætu 

gefið þær upplýsingar sem óskað var eftir í þessari rannsókn. Urðu tíu fyrirtæki við þeirri ósk 

að taka þátt í rannsókninni, en vegna nafnleyndar verða þau ekki talin upp hér og ekki heldur 

nefnd á nafn í niðurstöðum. Hins vegar gerðu rannsakendur greiningu á þeim eftir stærð, 

fjölda starfsmanna og ISAT flokkun sem notuð var við gagnagreiningu í niðurstöðum. 

Starfsmannafjöldi í fyrirtækjunum sem rætt var við var frá 70 manns upp í rúmlega 1500 

manns og rekstrartekjur þeirra frá 2012 voru á bilinu átta til 90 milljarðar. Sviðin sem þau 

starfa á samkvæmt ISAT flokkun eru útgáfustarfsemi, flutningur, fjármálafyrirtæki, 

heildverslun og ýmiskonar framleiðsla. 

2.2 Mælitæki 

Sendur var tölvupóstur á fyrirtækin á úrtakslistanum og flestar spurningarnar voru látnar 

fylgja með svo viðmælendur gætu undirbúið sig. Spurningarnar sem notaðar voru í viðtalinu 

voru eftirfarandi: 

1. Hvernig er innra eftirliti háttað hjá ykkur? 

Til að kanna stöðuna á innra eftirliti í viðkomandi fyrirtæki var spurt hvernig því væri háttað. 

Einnig til að fá upplýsingar um hvernig innra eftirlit væri skilgreint innan fyrirtækjanna og 

eftir hvaða ferlum og reglum væri verið að vinna. 

2. Hvernig skilgreinið þið samtímaeftirlit/samtímaendurskoðun? 

Þar sem þetta er frekar nýtt hugtak og mörg fyrirtæki bara nýlega búin að taka upp 

samtímaeftirlit og/eða endurskoðun þá var spurt um þetta til að sjá hvernig fyrirtækin eru að 

skilgreina hugtakið og hvort það væri annar skilningur en rannsakendur höfðu. 

3. Hvernig kemur upplýsingatækni að innra eftirliti hjá ykkur? 

Þar sem samtímaeftirlit er hugbúnaður þá var spurt um þetta til að sjá hvort að eftirlitið væri 

þá að mestu leyti hjá upplýsingatæknideild eða hvernig það væri leyst. 

4. Hver var ástæða þess að þið tókuð upp Exmon? 

Til að kanna hvað varð til þess að fyrirtækin tóku upp samtímaeftirlit. Hvort þau hafi fundið 

þörfina fyrir það og verið að leita eftir lausn eða einhverjar aðrar ástæður. 

5. Hvernig notið þið samtímaeftirlitskerfi / ExMon? 

Til að rannsakendur gætu gert sem ítarlegasta grein fyrir notkun samtímaeftirlitskerfis á 

Íslandi og hvaða deildir fyrirtækjanna væru einna helst að nota kerfið. 

6. Hvernig breytingu hefur það haft í för með sér að taka upp svona kerfi? 

Til að kanna hvort það væri að breyta miklu fyrir fyrirtækin og hvort samtímaeftirlitskerfi 

væri að standa undir þeim væntingum sem fyrirtækin gerðu þegar þau tóku það upp. 

7. Hvernig er unnið úr þeim upplýsingum sem koma úr kerfinu? 

Út frá endurskoðunarlegu sjónarmiði þá er ekki nægjanlegt að hafa gott kerfi, heldur þarf líka 

að vinna úr því og sýna fram á að ferlar séu bættir eftir því sem við á, því var kannað hvernig 

fyrirkomulagið var á að bæta úr skekkjum sem kerfið fann. 

8. Hefur eða mun samtímaeftirlitskerfi hafa áhrif á störf eða hlutverk fjármáladeildar 

og/eða endurskoðenda? 

Til að geta velt upp mögulegri framtíðarsýn og hvernig samtímaeftirlit muni mögulega hafa 

áhrif á störf fjármáladeildar og endurskoðenda hjá fyrirtækinu var spurt um þeirra skoðun á 

því eða hvort þau sjái fram á að fjöldi starfsfólks í þessum deildum muni fækka, haldast 

óbreytt eða fjölga. 

9. Hver er að ykkar mati helsti ávinningur af því að taka upp svona kerfi? 

Til að gera enn betur grein fyrir hvernig samtímaeftirlitskerfi er að nýtast fyrirtækjunum þá 

var spurt hvað þau teldi sem helsta kostinn við að taka upp samtímaeftirlitskerfi. 

10. Eru einhverjir ókostir? 

Til að draga upp eins heildstæða mynd af stöðunni á samtímaeftirliti á Íslandi og kostur var þá 

var einnig spurt um ókosti þess að taka upp svona kerfi, eða hvort það væri eitthvað sem 

fyrirtækin sæju að betur mætti fara. 

11. Hvernig sjáið þið framtíðarþróun í innra eftirliti hjá ykkur? 

Til að geta spáð fyrir um framhaldið var spurt hvernig þau sjá fyrir sér framtíðarþróun á innra 

eftirlitinu í sínu fyrirtæki og hvaða framtíðarmöguleika þau sjá í samtímaeftirlitskerfinu. 

2.3 Framkvæmd 

Sendur var tölvupóstur á fjármálastjóra fyrirtækjanna þar sem óskað var eftir viðtali auk þess 

sem helstu spurningarnar voru sendar með til þægindaauka og undirbúnings fyrir 

viðmælendur. Fjármálastjórarnir voru einnig beðnir um að senda erindið áfram ef að þeir 

væru ekki réttir aðilar til að svara þessum spurningum fyrir hönd síns fyrirtækis. Í einhverjum 

tilfellum voru viðtölin tekin í gegnum síma en einnig voru haldnir fundir í höfuðstöðvum 

nokkurra fyrirtækja. Voru óskir viðmælanda látnar ráða hvort formið var á viðtalinu. Í 

símaviðtalinu voru svör þátttakenda skráð niður samtímis og svo unnin betur og löguð til strax 

að viðtalinu loknu. Á fundum voru tveir aðilar frá rannsóknarteyminu á staðnum, annar sá um 

að spyrja spurninganna og stýra viðtalinu meðan hinn skráði niður svörin. Að viðtali loknu 

fóru báðir rannsóknaraðilar yfir svörin og löguðu til eftir því sem við átti. 

Eftir að öllum viðtölum var lokið voru svörin flokkuð eftir spurningum, kóðuð og niðurstöður 

unnar. 

3. Niðurstöður 

Niðurstöður voru unnar þannig að svör allra þátttakanda við hverri spurningu voru sett saman 

og síðan var unnið eitt heildstætt svar úr þeim texta. Fyrirtækin voru flokkuð í kaflanum 

þátttakendur hér fyrir ofan og sú flokkun var notuð þar sem við átti. Eftir viðtölin sem tekin 

voru var ljóst að sum fyrirtækin voru að nota fleiri samtímaeftirlitskerfi en ExMon og miðast 

svörin því við samtímaeftirlitskerfi í heild í sumum köflunum. Þegar spurt var um hver 

ástæðan var fyrir því að samtímaeftirlitskerfi var tekið í notkun voru margir sem komu strax 

með ávinningana af því að taka upp kerfið og voru þeir tveir kaflar því sameinaðir í einn. 

3.1 Hvernig er innra eftirliti háttað hjá ykkur ? 

Þrátt fyrir að viðmælendur hefðu ekki allir sagt það beinum orðum þá er ljóst á svörum þeirra 

sem höfðu mikla vitneskju um innra eftirlit fyrirtækis síns að þeir væru að byggja innra eftirlit 

upp miðað við COSO teninginn til að tryggja áreiðanleika gagna og samkvæmni við lög og 

reglur. Í sumum fyrirtækjunum var starfandi innri endurskoðandi sem mat stöðu innra eftirlits 

og skilaði skýrslu um stöðu þess til endurskoðendanefndar, ef hún var starfandi, eða til 

stjórnar. Stjórnin ber þó alltaf ábyrgð á að innra eftirlitið sé með þeim hætti sem ætlast er til. 

Þar sem ekki var starfandi innri endurskoðandi var það á ábyrgð stjórnenda að upplýsa stjórn 

um stöðu innra eftirlits. Hjá fjármálastofnun sem rætt var við voru miklar kröfur um greiningu 

á innra eftirliti þar sem innri endurskoðanda bar að skila skýrslu til bankaráðs um stöðuga 

úttekt á ferlunum. 

Eftirlitsumhverfið þarf að vera öflugt til að tryggja að innra eftirlit sé fullnægjandi. Til þess að 

það geti orðið þurfa stjórnendur að búa vel að þeim málum. Hjá fjármálafyrirtækinu sem var 

minnst á hér að ofan eru mjög miklar kröfur um samkvæmni við lög og reglugerðir meðal 

annars um hvernig staðið er að verðbréfaviðskiptum, hverjir mega taka þátt í útboðum og þess 

háttar. Annað fyrirtæki sem rætt var við starfar í rekstri sem krefst þess að alþjóðlegum 

reglum um umhverfismál sé fylgt. 

Mismunandi var hversu upplýstir viðmælendur voru um gerð áhættumats hjá fyrirtækjunum 

en hjá einhverjum voru þau gerð og greindu þá áhættur sem eru í rekstrinum. Eitt fyrirtækið er 

með starfandi áhættustjóra sem vinnur náið með innri endurskoðanda að áhættugreiningu. 

Fyrirtækið kom því á að allir stjórnendur notuðu sömu aðferð við að meta líkurnar á áhættu og 

áhrif þeirra á reksturinn. Sú áhættugreining er síðan nýtt til kynningar fyrir endur-

skoðendanefnd. Önnur fyrirtæki nefndu einnig áhættugreiningu sem hluta að innra eftirliti 

sínu þar sem greint er hvar áhættan liggur og gerð er áætlun um hvernig skuli brugðist við 

þeirri hættu. 

Eftirlitsaðgerðir hjá fyrirtækjunum eru margvíslegar. Verkaskipting og aðgreining starfa var 

eitthvað sem fyrirtækin minntust flest á að þyrfti að vera vel skilgreint og mikilvægt að 

starfsmenn fari eftir og brjóti ekki verkferla sem búið er að skilgreina. Einnig er virkt 

samþykktarkerfi vegna kostnaðar hjá flestum fyrirtækjunum, þar sem ekki er hægt að bóka 

kostnað yfir fyrirfram ákveðna upphæð án samþykkis viðeigandi starfsmanns. 

Birgðatalning telst einnig til eftirlitsaðgerða fyrirtækja. Mjög mismunandi er milli 

fyrirtækjanna hversu oft þær voru framkvæmdar. Einhver fyrirtækjanna framkvæma þær 

aðeins einu sinni á ári en önnur framkvæma þær mánaðarlega og fá staðfestingu ytri aðila á 

þeim. Önnur fyrirtæki eru svo þar inn á milli. 

Notaðar eru bæði fyrirbyggjandi og uppgötvandi aðferðir við innra eftirlit. Sem dæmi má 

nefna afstemmingar og fráfallsgreiningar. Til að tryggja gæði gagna var samtímaeftirlitskerfi 

tekið í notkun. Þegar gögn eru flutt á milli kerfa geta skapast skekkjur og skerðir það gæði 

gagnanna. Tryggja þarf að reikningshaldið sé alltaf eins, þó nýjir yfirmenn taki til starfa hjá 

fyrirtækinu. Handahófskenndar innri úttektir á ferlum eru ein af eftirlitsaðgerðum 

fyrirtækjanna, auknar kröfur um þess háttar úttektir eru hjá einu þeirra sem er með 

leyfissamning vegna alþjóðlegs vörumerkis en kröfurnar koma frá leyfishafa erlendis sem 

gerir leyfissamning við viðkomandi fyrirtæki. Framleiðslufyrirtæki með birgðir á mörgum 

stöðum hefur mikið eftirlit með stöðu birgðanna og fylgist einnig með kostnaðarverði aðfanga 

á milli framleiðslulotna. 

Upplýsingar og samskipti þurfa að vera hluti af innra eftirliti. Einnig þurfa að vera til skýrar 

siðareglur sem öllum starfsmönnum ber að fylgja hvort sem það varðar boðsferðir 

starfsmanna, meðferð trúnaðarupplýsinga eða starfsmannastefnuna í heild. Fyrirtækin eru í 

heildina með þetta í föstum skorðum. Hæfniskröfur sem gerðar eru til starfsmanna voru 

yfirleitt á hreinu, starfsmannaviðtöl regluleg, skipurit skýr og greinileg og valdaáhrif og 

boðleiðir skýrar. 

Stjórnendaeftirlit var margvíslegt. Þegar rætt var um stjórnendaeftirlit var verið að bera saman 

rauntölur fyrri ára við áætlanir ársins eða jafnvel við rauntölur fyrri mánaða. Rýnt var í 

markmið og fjárfestingar fyrirtækisins. Stjórnendur sjá einnig um að fylgjast með launa-

afstemmingum undirmanna sinna en þeir fá lista yfir sína starfsmenn mánaðarlega til að 

fylgjast með launum þeirra og viðveru. Stjórnendur gera einnig athuganir og úrtaksskoðanir á 

stærstu rekstrarkostnaðarliðunum, gera forsenduskrá, setja upp töflur, skrá inn og færa inn í 

bækur rafrænt. Einnig framkvæma þeir innri úttektir á verkferlum fyrirtækisins þar sem þeir 

nota gæðahandbók til viðmiðunar. Þeir útbúa gátlista fyrir gæða- og talningaeftirlit, telja sjóð 

og birgðir, gera mánaðarlegt fjárhagseftirlit og ytri úttektir á fjárhagsbókhaldi. Tilgangur innri 

úttekta er að ákvarða hvort gæðastjórnunarkerfið samræmist stöðlum og því skipulagi og 

kröfum sem fyrirtækið hefur sett sér, hvort það sé virkt og því viðhaldið. 

3.2 Hvernig skilgreinið þið samtímaeftirlit/samtímaendurskoðun? 

Fyrirtækin voru flest sammála því að skilgreina hugtökin á þá leið að þetta væri eftirlit með 

gögnum sem berast í rauntíma. Samanburður á breytum og greining á frávikum þeirra. 

Auðvelt væri að fá góða yfirsýn yfir stöðu fyrirtækisins hvenær sem þörf er á eftir þessa 

greiningarvinnu. Framleiðslufyrirtækin sem rætt var við voru öll sammála um það að þetta 

væri mikið notað til að greina fjárhagsgögn, samþykktarferli á reikningum væri mun 

auðveldara og eitt þeirra hafði orð á því að ef hægt væri að breyta einhverju ferli úr handvirku 

í sjálfvirkt með notkun samtímaeftirlitskerfisins þá væri það gert. Þannig sparast bæði tími og 

vinna. Stórt framleiðslufyrirtæki bætti því við að samtímaeftirlitskerfi væri nauðsynlegt þegar 

verið væri að nota mörg ólík kerfi, ekki bara fjárhagskerfi, birgðakerfi eða vöruhúsakerfi, 

heldur einnig fjölbreytt greiningartæki og teninga. Samtímaeftirlitið beri gögnin daglega 

saman við áætlanir og rauntölur fyrra árs. 

Eitt fyrirtæki skilgreindi samtímaeftirlit á allt annan hátt en hér að ofan. Þeirra skilgreining 

var sú að eftirlit sé framkvæmt eftir fyrirframákveðnu tímaplani, mánaðarlega, vikulega og 

svo framvegis en ekki þegar skekkjur koma upp. 

3.3 Hvernig kemur upplýsingatækni að innra eftirliti hjá ykkur? 

Þessi spurning vafðist einna mest fyrir viðmælendum þar sem þeir skilgreindu einna helst 

upplýsingatæknina sem samtímaeftirlitskerfin sjálf og ekki væri hægt að vera með 

samtímaeftirlitskerfi ef ekki væri fyrir upplýsingatækni. Fyrirtækin sem selja samtíma-

eftirlitskerfin sjá um að setja upp kerfin og forrita svo hægt sé að vakta þá ferla sem valið er 

að fylgjast með. Upplýsingatæknin sér um að kerfin virki eins og þau eiga að gera. 

Fjármálafyrirtæki sem rætt var við er með flesta ferla rafræna, meðal annars til að greina 

óeðlilegt mynstur í verðbréfaviðskiptum, sem er afar mikilvægt hjá þeirri stofnun svo hægt sé 

að grípa nógu snemma inní og þá jafnvel til að senda um það upplýsingar til 

Ríkislögreglustjóra, Fjármáleftirlitsins eða Kauphallarinnar. 

3.4 Hvernig notið þið samtímaeftirlitskerfi/Exmon? 

Notkun fyrirtækjanna á samtímaeftirlitskerfum er margvísleg, og einnig eru fyrirtækin 

mislangt komin í innleiðingu þeirra og notkunin því mismikil en verða svörin sett í samfelldan 

texta og útlistun á sérhæfðari notkun, flokkuð eftir því í hvaða starfsemi fyrirtækin eru, verður 

gerð í framhaldi. 

Eftirlit á fjárhags- og bókhaldskerfum er við líði hjá flestum fyrirtækjanna. Þar má nefna 

eftirlit með færslum og tvíbókunum til dæmis. Þá er fylgst með því að kostnaður sé bókaður á 

rétta staði, að ekki sé verið að borga kostnað á rekstrardeildir og ekki tekjur á 

kostnaðardeildir. Einnig er fylgst með að ekki sé bókað á bókhaldslykla sem eru ekki lengur í 

notkun og fylgst með lyklum ef stjórnendur hafa óskað eftir að svo sé gert. 

Kerfið fylgist með samþykktum reikninga, ef upphæðir fara yfir fyrirframákveðna upphæð þá 

metur kerfið þá færslu og sendir á rétta aðila til samþykktar. Reikningurinn fer í gegn ef hann 

er samþykktur en er skoðaður nánar ef eitthvað vafamál er um réttmæti hans. Þegar bókarar 

eru búnir að bóka alla reikninga tímabilsins þá fer greiningarferli í gang sem metur hvort 

einhverjar skekkjur hafi orðið. Einnig ef reikningur hefur óeðlilega upphæð, til dæmis að 

gefinn er út reikningur með núllstöðu. Þegar kemur að því að hitta hagsmunaaðila 

fyrirtækisins þá er þá búið að greina villur og laga ef þess þarf. 

Kosturinn við það að greina skekkjur svona snemma er að hægt er að laga villur á meðan 

færslan er enn í fersku minni starfsmannsins sem ber ábyrgð á henni. Kerfið ber reglulega 

saman áætlanir og rauntölur sem tengjast rekstrinum og gerir það alla áætlanagerð auðveldari 

og markvissari. Einnig keyrir kerfið saman gögn úr mismunandi kerfum, meðal annars 

fjárhagskerfi, viðverukerfi og launakerfi, og fylgist einnig með birgðakerfi, t.d. hvort 

lagerstaða sé rétt. Kerfið lætur þá vita hvort birgðastaða sé lítil miðað við fyrirframákveðnar 

forsendur og hvort réttar vörur séu til á hverjum stað fyrir sig.  

Eftirlit er einnig tengt vanskilaskrá til að meta hæfi viðskiptamanns til reikningsviðskipta. 

Fyrirtækin sem eru orðin vel kunnug kerfinu eru farin að setja sjálf inn ferla sem þau vilja 

greina. Einn notkunarmöguleikinn sem minnst var á er að hægt er að fylgjast með 

samsetningu viðskipta, vöktunarferlum á vissum samsetningum á vörum og viðskiptavinum 

og hvort hægt sé að greina ákveðið mynstur í kauphegðun. 

Fyrirtæki í farþegaflutningum er með rafrænt stjórnendaeftirlit sem fylgist með vildarklúbbi, 

punktastöðu viðskiptavina og samstarfsaðilum. Þetta er ákveðið ferli þar sem lesnar eru inn 

ákveðnar upplýsingar sem þurfa að vera nákvæmar. Fylgst er með að markaðstilboð séu rétt 

skráð og á réttum tíma. Mörg kerfi eru í notkun hjá því fyrirtæki en meðal þeirra er kerfi sem 

heldur utan um allt sem tengist fargjöldum. Allar upplýsingar eru þá lesnar rafrænt inn í kerfið 

og ef eitthvað er átt við til dæmis fargjald þá koma villumeldingar úr kerfinu. Einnig fylgist 

kerfið með því hvort eigandi kreditkortsins sé skráður á öðrum stað en notkun kortsins er. Enn 

annað samtímaeftirlitskerfi sér um viðhalds- og varahlutakostnað hjá sama fyrirtæki. Slíkt 

kerfi er afar nauðsynlegt þar sem deildin vinnur með mjög háar fjárhæðir. 

Vöktun var sett á hráefnisinnkaup þar sem reikningar voru oft ekki í samræmi við það sem 

áður hafði verið. Ef mikil breyting verður á verði eða magni aðfanga þá kemur kerfið 

sjálfkrafa með upplýsingar um það sem sendist á yfirmann viðkomandi deildar. Eftirlitskerfi 

hefur einnig verið komið á launakerfi sem metur hvort skekkja sé á milli launakerfisins og 

viðverukerfisins. Meðal annars vegna þess að fjármunir höfðu verið að tapast þegar 

starfsmönnum voru greiddir dagpeningar þó þeir væru í veikindafríi. Mjög virkt eftirlit er með 

mögulegum svikum en kerfið geymir upplýsingar um þá aðila sem hafa notað stolin kreditkort 

í fortíðinni.  

Hjá fjármálastofnun sem rætt var við er samtímaeftirlit notað til að fylgjast meðal annars með 

hvort grunur sé um peningaþvætti. Allar færslur eru vaktaðar og ef greinist einhver óeðlileg 

hegðun fjármagns þá er tilkynning send á viðeigandi deild um leið og færslan stöðvuð á 

meðan málið er skoðað. Mikið af fráviksgreiningum eru gerðar og rauntölur fyrri ára bornar 

saman við áætlanir ársins eða rauntölur fyrri mánaða. 

Með notkun á samtímaeftirlitskerfi sjást frávik fljótt og er þá kallað eftir skýringum. Eftirlitið 

fylgist með því hvort verið sé að nota kreditkort einstaklinga með óeðlilegum hætti, hvort sem 

eru óeðlilegar upphæðir eða hvort eitthvað athugavert sé til dæmis um staðsetningu korthafa, 

til dæmis hvort kort sé notað einn daginn í Danmörku og þann næsta í Kína. 

Fyrirtæki sem starfar á upplýsinga- og fjarskiptamarkaði þar sem samkeppni er mikil þarf að 

huga vel að viðskiptavinum. Þeir eru því að vakta þarfir viðskiptavina sinna með því meðal 

annars að fylgjast með áskriftum þeirra, hvort breyta þurfi áskriftarleiðum eða kominn sé tími 

til að endurnýja áskriftir. 

Þau framleiðslufyrirtæki sem rætt var við voru að nota samtímaeftirlitskerfin á margvíslegan 

hátt. Meðal annars hvort til að sjá hvort framleiðslukostnaður breytist mikið á milli 

framleiðslulotna. Yfirmenn hverrar deildar geta fylgst því með sjálfir og hefur það dregið 

mikið úr kostnaði. 

3.5 Hver var ástæða þess að þið tókuð upp ExMon og hver er helsti 

ávinningur þess? 

Margar mismunandi ástæður voru nefndar þegar spurt var að ástæðu þess að að 

samtímaeftirlitskerfi voru tekin í notkun. Sem dæmi var það gert til að athuga hvort það 

myndi draga úr villuáhættu og til þess að geta gert sem flesta ferla sjálfvirka svo tími 

starfsmanna nýtist frekar í greiningarvinnu, en hægt er að minnka álag á starfsmenn og 

starfskraftar þeirra nýtast í meira virðisaukandi vinnu heldur en þegar eftirlit er handvirkt eins 

og áður var. 

Einn viðmælandi sagði að samtímaeftirlitskerfi hafi aukið traust stjórnendanna á því að gæði 

gagnanna, sem þeir voru að nota til greininga, væru fullnægjandi sem væri forsenda fyrir 

góðum ákvarðanatökum stjórnenda. Önnur ástæða sem var rædd var sú að með samtíma-

eftirlitskerfi væri hægt að uppgötva villur hratt og vel. Þá er hægt að stemma af og leiðrétta 

áður en það hefur áhrif á reksturinn. Forsvarsmann framleiðslufyrirtækis vantaði að láta þau 

fjölmörgu kerfi sem voru í notkun tala saman, bókhaldskerfið og gagnavöruhúsakerfið meðal 

annars, en áður voru mismunandi gögn flutt á milli ólíkra kerfa sem skapaði hættu á því að 

einhver gögn myndu tapast. 

Fjölmargir aðrir kostir við að taka upp samtímaeftirlitskerfi voru nefndir. Sá ávinningur sem 

oftast var nefndur er tímasparnaður. Tími starfsmanna fer ekki í það að leita að villum og 

skekkjum eftir á því þær eru lagaðar um leið og þær uppgötvast. Skilvirkni og hagræði eykst 

einnig að mati viðmælenda. Kerfið minnkar líkur á villum og skekkjum sem geta haft mjög 

mikil áhrif ef þær komast inn í rekstur fyrirtækisins. Eftirlit með ferlum er mikið sem skilar 

sér í miklu hagræði. 

Annar ávinningur sem oft var nefndur er sá að betri nýting hefur orðið á starfsfólki. Starfsfólk 

sem áður var nýtt í að leiðrétta og finna skekkjur fer frekar í greiningarvinnu eða aðra 

virðisaukandi vinnu. Fyrirtækin tóku það þó fram að ekki væri fyrirséð að þessi breyting fæli í 

sér fækkun starfsfólks. Einnig kom fram að stór ávinningur af kerfinu sé sá að allt eftirlit er 

mun öflugra. Til dæmis er betur hægt að fylgjast með aðgangsstýringum, óheimilum afsláttum 

í sölukerfi, hægt að fylgjast með því hvort greitt sé fyrir vörur eða þjónustu sem ekki er verið 

að nota og fylgni við lög og reglugerðir. 

Fjárhagslegur ávinningur kom fram í svörum flestra viðmælenda, sem töluðu um tekjuleka, 

hvort sem hann er vegna tekna sem ekki koma inn vegna skekkju í kerfi eða vegna þess að 

verið sé að greiða fyrir vöru eða þjónustu sem er óþörf. Dæmi um þetta er fyrirtæki í sölu 

áskrifta sem þarf að greiða fyrir stoðþjónustu annars staðar frá fyrir hvern og einn áskrifanda. 

Kom fyrir að enn var verið að greiða fyrir stoðjónustuna þrátt fyrir að viðskiptavinur væri 

hættur í áskrift. Fjárhagslegur ávinningur felst einnig í eftirliti í launa- og viðverukerfi eins og 

með ofgreidda dagpeninga. 

Einn mjög mikilvægur ávinningur sem fyrirtækin minntust á var ánægja viðskiptavina. 

Samtímaeftirlitskerfi minnkar líkurnar á því að rangir reikningar berist viðskiptavinum og 

fækkar því að þörf sé á að leiðrétta reikninga eftirá. Eitt fyrirtækið talaði um að 

samtímaeftirlitskerfið hefði ákveðinn fælingarmátt þegar kæmi að mögulegum svikum 

starfsmanna. Starfsmenn vita að eftirlitskerfið fylgist vel með villum og skekkjum og þá 

minnki hvatinn til að framkvæma svik vegna uppgötvunaráhættu. Með samtímaeftirlitskerfinu 

er atvikaskráning öflug, auðvelt er að keyra út skýrslur um fjölda skekkja og ástæður þeirra. 

Þessar skýrslur nýtast endurskoðendum til að meta stöðu innra eftirlits fyrirtækisins. 

Einnig var nefndur sá kostur við samtímaeftirlitskerfið ExMon að það væri notendavænt, 

einfalt og með gott notendaviðmót. 

3.6 Hvaða breytingu hefur það haft í för með sér að taka upp svona kerfi? 

Helstu breytingar sem fyrirtækin bentu á voru þær að þar sem eftirlit hefur aukist og er orðið 

skilvirkara, og þar með hægt að fylgjast með meiru sem tengist rekstrinum með minni 

fyrirhöfn, er hægt að nýta starfsfólk betur í aðra virðisaukandi vinnu þar á meðal greiningar á 

gögnum. Eftirlitskerfið hefur breytt því að í stað þess að tekin séu lítil gagnaúrtök er fylgst 

með öllum færslum og fæst þannig mun nákvæmara eftirlit. Eftirlitskerfið hefur gert það kleift 

að hægt er að fylgjast betur með því hvort starfsmenn séu að fylgja reglum fyrirtækis, til 

dæmis um afsláttarkjör til viðskiptavina. Ef veittir eru afslættir umfram það sem samningur 

viðskiptavinar kveður á um þá kemur tilkynning til yfirmanns um það og er þannig komið í 

veg fyrir óeðlilega viðskiptahætti. 

Einnig tryggir aukið eftirlit aðgreiningu starfa, samþykkt reikninga er í fyrirframákveðnu ferli. 

Aukið eftirlit gerir það að verkum að hægt sé að greina svik fyrr en áður. Önnur breyting sem 

fyrirtækin nefndu voru öruggari og traustari gögn sem auka heilindi og áreiðanleika þeirra. 

Þar sem villur og skekkjur uppgötvast fyrr en áður má koma í veg fyrir óánægju viðskiptavina 

því rangir reikningar eru síður sendir út. Með þessu er líka hægt að fylgjast betur með 

birgðum en skortur á birgðum verður síður ef skekkjur í birgðabókhaldi uppgötvast fyrr. 

Kerfið getur einnig fylgst betur með annmörkum sem geta komið upp frá degi til dags og laga 

þá með minni kostnaði þar sem hægt er að bregðast fyrr við þeim. 

Öflugri innkaupastýring leiðir einnig til þess að kaup á aðföngum verður hagkvæmari. Þannig 

verður til sparnaður og kostnaðarvitund hjá starfsfólki eykst því kerfið hjálpar deildarstjórum 

að gera rekstraráætlun fyrir sína deild sem hvetur starfsfólk til að halda sig innan þeirra 

áætlana. Tímasparnaður vegna hagræðingar sem kerfið bíður upp á hefur gert fyrirtækjum 

kleift að skoða enn betur aðra hluta starfseminnar. Nefndi eitt fyrirtækið dæmi um yfirmann 

yfir einu sviði í sinni starfsemi sem vantaði mannauð í sína deild en fékk ávallt neitun þar til 

að til voru tölulegar upplýsingar og greiningar sem hægt var að vísa í og sýna fram á að með 

því að auka við mannauð í hans deild þá myndi skapast heilmikil hagræðing í starfseminni.  

Annað fyrirtæki nefndi breytingu þegar kemur að því að fylgjast með hvernig leyst hafi verið 

úr skekkjum sem uppgötvaðar eru. Áður fyrr hafi verið sendar skýrslur en það hafi aldrei neitt 

borist til baka með hvernig úr því hafði verið leyst, hins vegar sé hægt að fylgjast með því 

núna með samtímaeftirlitskerfinu. 

3.7 Hvernig er unnið úr þeim upplýsingum sem koma úr kerfinu? 

Fyrirtækin sem nota ExMon kerfið voru flest sammála um að það væri mjög notendavænt og 

auðvelt í notkun. Því fylgir mjög einfalt mælaborð/viðmót þar sem hægt er að sjá með 

auðveldum hætti hvort allt sé í lagi og ef skekkja er þá er auðvelt að sjá hvar. Mismunandi er 

hvenær skýrslur um skekkjur berast, sumar skýrslur berast um leið og frávik verða, aðrar 

mánaðarlega og allt þar á milli. Fer það eftir fyrirframákveðnum forsendum sem fyrirtækin 

setja. Einnig fer það eftir eðli skekkjunnar á hvaða aðila innan fyrirtækjanna skýrslurnar eru 

sendar. Dæmi er um að sumar skekkjur séu það umfangsmiklar að bæði innri endurskoðandi 

og áhættustýring fái þær til úrvinnslu. 

Hver skýrsla hefur sinn ábyrgðarmann, í sumum tilvikum fleiri en einn, en það er fyrirfram- 

ákveðið hver ber ábyrgð á hverri tegund af villu eða skekkju. Einnig eru svokallaðir 

ofurnotendur hjá nokkrum fyrirtækjanna sem eru með yfirsýn yfir alla notkun fyrirtækisins á 

kerfinu og þekkja alla ferla. 

Eitt fyrirtækið sem rætt var við var frekar nýlega búið að taka upp samtímaeftirlitskerfi og 

fóru því allar skýrslur í gegnum upplýsingatæknideildina sem sá um að beina þeim á rétta 

aðila, en verið að var að sannreyna að þær væru réttmætar. Dæmi var tekið um að ef stakur 

viðhaldskostnaður fer yfir 300.000 krónur þá er athugasemd um það send á fjóra aðila þó það 

sé einungis einn sem beri ábyrgð á að það sé skoðað nánar. Ástæðan fyrir því er hvort það sé 

tilefni til að eignfæra en ekki gjaldfæra ákveðinn kostnað. 

Sumar athugasemdir eru þannig að þær stöðva ferlið sem skekkjan er í þangað til búið er að 

bregðast við á viðeigandi hátt meðan aðrar eru umfangsminni og liggur ekki eins mikið á 

úrlausn. Í nokkrum fyrirtækjum sem rætt var við er fylgst með hvort og hvernig er unnið úr 

þeim málum sem upp koma í kerfunum og eru þær upplýsingar meðal annars notaðar til að 

kynna stöðu innra eftirlits fyrir endurskoðendanefnd sem kemur með ábendingar ásamt innri 

endurskoðenda um úrbætur. 

3.8 Hefur eða mun samtímaeftirlitskerfi hafa áhrif á störf fjármáladeildar? 

Fyrirtækin voru nokkuð sammála um áhrif samtímaeftirlits á störf fjármáladeildar nú og í 

framtíðinni. Það einfaldar allt eftirlit og veitir fyrirtækjum ákveðið öryggi í sambandi við 

áreiðanleika gagna. Hægt er að fá lista yfir frávik úr kerfinu en það aðstoðar við að koma í 

veg fyrir vandamál sem gerir það að verkum að eftirlitið verður fyrirbyggjandi í stað þess að 

brugðist sé við villum eftirá. Kerfið mun hafa enn meiri áhrif á fjármáladeild þar sem sífellt er 

verið að skipta út handvirkum ferlum í sjálfvirka og fyrirtækin mörg hver sífellt að finna nýjar 

leiðir til að nota kerfið. 

Með notkun á samtímaeftirlitskerfi hefur vinnsla launa orðið skilvirkari þar sem launakerfið 

er borið sjálfvirkt saman við önnur kerfi, svo sem viðverukerfi. Hefur það mikil áhrif á 

fjármáladeild í stærri fyrirtækjum þar sem umfang gagna er orðið mun viðráðanlegra í stað 

þess vinna þurfi úr endalausu magni gagna. Vegna þess hve auðvelt er að fá greiningar úr 

kerfinu er mikið auðveldara að gera áætlanir um reksturinn og horfa til framtíðar en áður var. 

Að mati fyrirtækjanna mun hlutverk fjármáladeildar ekki breytast með tilkomu 

samtímaeftirlitskerfa heldur það hvernig vinnan er framkvæmd. 

3.9 Hefur eða mun samtímaeftirlitskerfi hafa áhrif á störf endurskoðenda? 

Öll fyrirtækin svöruðu því játandi þar sem samtímaeftirlitskerfi býður upp á áreiðanlegri gögn 

sem leiðir til minni gagnaöflunar hjá endurskoðendum því þeir geta treyst á gögnin í kerfinu. 

Ekki voru þó mörg fyrirtæki farin að sjá breytingu á störfum endurskoðenda, þó öll sæju fram 

á breytingu á störfum þeirra í framtíðinni með tilkomu samtímaeftirlitskerfis. Endurskoðendur 

ættu margir hverjir eftir að byrja að treysta þessum kerfum. 

Hjá nokkrum af fyrirtækjunum voru innri endurskoðendur farnir að notast við skýrslur úr 

kerfunum við hluta af úttektum á innra eftirliti svo sem mánaðaruppgjör, greiningar á 

punktastöðu og greiningar á frávikum. Ytri endurskoðendur fengu svo inn á borð til sín þessar 

úttektir og skýrslur innri endurskoðenda um hvað hefði verið skoðað en mun meiri aðgangur 

er að gögnum með samtímaeftirlitskerfi. Til langs tíma leiðir þetta til sparnaðar, bæði á vinnu 

og peningum, en það er enn komin frekar lítil reynsla því fáir eru farnir að nýta sér þetta að 

ráði. 

Endurskoðendur fyrirtækjanna hafa margir hverjir sýnt samtímaeftirlitskerfinu mikinn áhuga 

og hafa óskað eftir yfirliti um það sem kerfið er að gera og í framtíðinni er því líklegt að 

endurskoðendur sjái um eftirlit með kerfinu í stað úttekta á innra eftirliti eins og gert er í dag. 

Þannig geta þeir líka séð hvernig unnið er úr þeim skekkjum sem upp koma, hvað kerfið er að 

finna, hvernig það er að virka og bæta með því innra eftirlit. Það myndi einnig veita traust á 

að ferlin í fyrirtækinu séu rétt. Það sem vantar upp á er að endurskoðendur séu búnir að greina 

kerfið með það í huga hvort það sé nægjanlega markvisst og áreiðanlegt. En þegar það gerist 

mun vinna endurskoðenda líklegast breytast til muna að mati fyrirtækjanna. Einnig hafa 

einhverjir endurskoðendur komið með ábendingar um það sem þeir myndu vilja sjá kerfið 

greina og finna. Það myndi auðvelda störf þeirra að þurfa ekki að leita að villum eins og þegar 

bókfært er á deildir sem búið er að loka og einnig myndi það minnka umfang úrtaksvinnu. 

Einn viðmælanda talaði um að stóru endurskoðendaskrifstofurnar myndu þekkja þessi nýju 

kerfi lítið og þar af leiðandi ekki treysta þeim, þau þekki ferlana en ekki upplýsingakerfin eða 

hvernig þau vinna. Stóru stofurnar séu enn að taka upplýsingar úr stórum grunnum í sínar 

tölvur í stað þess að treysta á kerfin hjá fyrirtækjunum og það sé vandamál. Á sama tíma þarf 

að koma vissa um að kerfin séu að vinna samkvæmt íslenskum lögum. 

3.10 Eru að ykkar mati einhverjir ókostir við kerfið? 

Flest fyrirtækin byrjuðu á að svara þessari spurningu neitandi, þetta væri framtíðin, hún væri 

rafræn. En nokkur atriði voru þó talin upp. Auðvelt sé að ganga of langt með kerfið, setja inn í 

það greiningar sem þjóna svo engum vissum tilgangi og fjöldi skýrslna úr kerfinu verður allt 

of mikill. Það getur skapað óánægju hjá starfsmönnum ef þeir fá endalausa tölvupósta með 

tilkynningum úr kerfinu en eitt fyrirtækið sagðist hafa rekið sig á það í byrjun. Of margar 

skýrslur úr kerfinu til starfsmanna geta einnig leitt til þess að þeir verði ónæmir fyrir þeim og 

bregðist ekki við sem skyldi. 

Annar ókostur sem bent var á er að kerfið sé bara að benda á villur en ekki að leysa þær og 

þar af leiðandi ekki að segja hver rót vandans er. Viðhalda þurfi kerfinu og leggja ákveðna 

hugsun í það, sem kostar sérstaklega mikinn tíma til að byrja með. Vitlaust skilgreindar reglur 

inn í því geta leitt til vandræða, eða skýrslur séu sendar á ranga aðila sem veldur óánægju. 

Þegar kemur að viðhaldinu og að setja upp nýja ferla í kerfinu þá fannst einu fyrirtækinu þau 

ekki alltaf ná að gera það sjálf og þurfi því að leita stöðugt til þjónustuaðila kerfisins, en þau 

myndu vilja vera meira sjálfbjarga. Þjónustuaðilar hafa að þeirra mati ekki alltaf fullan 

skilning á eðli rekstursins eða vandamálsins sem fyrirtækið er að glíma við. Alltaf þegar sett 

er upp sjálfvirkt öryggi eins og samtímaeftirlitskerfi er hætta á að fólk fari að treysta því of 

mikið og hætti að nota gagnrýna hugsun og svo er hægt að velta fyrir sér hvort kerfið sé að 

virka nógu vel. 

3.11 Hvernig sjáið þið framtíðarþróun í innra eftirliti hjá ykkur? 

Flest fyrirtækin nefndu að þau sjá fyrir sér að innra eftirlitið verði meira sett í einhvers konar 

hugbúnaðarkerfi og í framtíðinni verði frekar farið í þá átt heldur en að ráða inn meiri 

mannskap. Einnig að mesta áherslan verði á að koma tímafrekustu ferlunum í sjálfvirkt ferli í 

samtímaeftirlitskerfi og ná þannig enn meiri tímasparnaði. Eitt fyrirtæki sá fyrir sér að í 

framtíðinni verði svokallaðar handshake lausnir settar inn í samtímaeftirlitið, sem þýðir að ef 

misræmi skapast á milli kerfa þá finna þau viðeigandi lausn á því sjálfvirkt og laga skekkjuna. 

Annað fyrirtæki sagði að best væri að svona kerfi yrðu ekki sett upp nema að allt myndi 

örugglega virka sem skyldi svo það væri ekki hræðsla við að sækja uppfærslur á kerfinu þar 

sem þeirra reynsla var einmitt sú að innleiðingarferlið hefði verið of flókið. Hræðslan við að 

kerfið myndi ekki ráða við uppfærsluna væri of mikil til að taka áhættuna.  

Ein framtíðarsýn sem var bent á var að ferlar fari meira sjálfvirkt inn í kerfið og þar liggi fullt 

af tækifærum en að passa þurfi samt að það verði ekki íþyngjandi að því leyti að starfsfólk 

hafi ekki undan við að taka á móti endalausum skýrslum þannig að það hætti að skoða þær á 

endanum.  

Meiri notkun á atvikaskráningu þar sem greindar eru ástæður fyrir skekkjum bar einnig á 

góma, þá er hægt að taka saman tölfræðiskýrslu um það, bera saman við fyrri skýrslur og 

komast að rót vandans. Einnig var minnst á að þau vilja að skýrslur væru unnar og skilað 

sjálfvirkt án þess að mannshöndin komi mikið að. Þannig sé réttmæti gagna tryggara. 

4. Umræða 

Rannsóknarspurningin er: Hver er staðan á samtímaeftirliti og samtímaendurskoðun á Íslandi? 

Fyrirtækin sem tóku þátt í rannsókninni starfa á mjög ólíkum sviðum sem og innra eftirlit 

þeirra er ólíkt. Misjafnt var eftir viðmælendum hversu mikla þekkingu á innra eftirliti þeir 

höfðu og þar af leiðandi höfum við ekki tæmandi upplýsingar um hvernig innra eftirliti 

fyrirtækjanna er háttað. Þeir sem höfðu góða yfirsýn á því sögðust styðjast við COSO 

rammann en greinilegt var á öðrum svörum um eftirlitsaðgerðir að allir voru að notast við 

sömu hugmyndafræði. 

Rannsakendum þykir athyglisvert hversu algengt það var að fjármálastjórar hefðu ekki 

þekkingu eða jafnvel vitneskju um að þeirra fyrirtæki væri að nota samtímaeftirlitskerfi. Þar 

sem rannsakendur höfðu staðfestingu á því að nokkur fyrirtækjanna væru fyrir víst að nota 

kerfið fór nokkur tími í að komast að hver innan þess þekkti notkun þess á kerfinu og gætu í 

stað fjármálastjóra svarað spurningunum. 

Við gagnaöflun í byrjun rannsóknarinnar varð fljótt ljóst að meiri áhersla yrði á 

samtímaeftirlit en samtímaendurskoðun. Fyrirtæki virtust hafa meiri þekkingu á því hvað 

samtímaeftirlit er og voru fleiri farnir að skoða eftirlitskerfi heldur en endurskoðunarkerfi 

samkvæmt söluaðila samtímakerfa. Komumst við þó að því að í raun og veru eru mörg 

fyrirtækjanna komin með nokkuð af samtímaendurskoðun í kerfið hjá sér. Eins og til dæmis 

með góða verkferla um hvernig málin sem upp koma eru leyst í kerfinu. 

Okkar skilgreining á samtímaeftirliti út frá þeim fræðigreinum sem við höfum kynnt okkur 

eru upplýsingar úr rekstri sem berast í rauntíma og gera þar af leiðandi fyrirækjum kleift að 

bregðast við strax ef einhverjar skekkjur koma og upp og bæta þannig innra eftirlit sitt.  

Þau fyrirtæki sem tóku þátt í rannsókninni og voru að nota samtímaeftirlitskerfi virtust leggja 

sama skilning í hugtakið þó svo fæst þeirra væru búin að skilgreina það fyrirfram. Eitt 

fyrirtækið sem tók þátt í rannsókninni er með mjög gott innra eftirlit þó það noti ekki 

samtímaeftirlitskerfi. Var mjög áhugavert að sjá þeirra skilgreiningu á samtímaeftirliti þar 

sem það samræmist ekki þeirri skilgreiningu sem um er rætt hér að ofan. Þeirra skilgreining á 

samtímaeftirliti var sú að hafa úttektir og eftirlit framkvæmt á fyrirframákveðnum tímum 

hvort sem það var gert mánaðarlega, vikulega eða sjaldnar. Þetta vekur upp spurningar um 

hvort íslensk fyrirtæki geri sér grein fyrir hvað samtímaeftirlit er í raun og veru. 

Mikil ánægja er með kerfið yfirhöfuð hér á Íslandi meðal viðmælenda og áttu þeir hreinlega í 

erfiðleikum með að benda á einhverja ókosti við það. Ekki virðist líða á löngu þar til 

stjórnendur og aðrir sem vinna með samtímaeftirlitskerfi sjá enn fleiri möguleika við notkun 

þess og virðast þeir endalausir þegar fólk er farið að þekkja kerfið vel og gera sér grein fyrir 

þeim möguleikum sem í boði eru. Ályktun rannsakenda er sú að samtímaeftirlit og 

samtímaendurskoðun eigi eftir að aukast í mjög miklum mæli á Íslandi og verði ein stærsta 

breyting á innra eftirliti í framtíðinni sem er í samræmi við skýrslu PwC frá 2012 um innri 

endurskoðun (Pricewaterhouse Coopers, 2012). 

Þegar þessi rannsókn sem hér var gerð er borin er saman rannsókn KPMG um stöðu 

samtímakerfa í heiminum kemur í ljós að sömu kostir eru nefndir á báðum stöðum, svo sem 

að upplýsingar um skekkjur berast fyrr, hægt að taka betur ígrundaðar rekstrarlegar ákvarðanir 

og fjárhagsskýrslur gefi betri mynd vegna aukins gæði gagna (KPMG, 2012b) 

Vissulega tekur innleiðingarferli á samtímakerfum sinn tíma og því betur sem ferlar innra 

eftirlits eru skilgreindir hjá fyrirtækjunum þeim mun árangursríkari verður innleiðing 

samtímaeftirlitskerfa sem er í samræmi við rannsókn KPMG. Afleiðing þess að skilgreina alla 

ferla sér, eins og nauðsynlegt er að gera í innleiðingarferlinu, bætir innra eftirlit og gerir kerfið 

það svo enn skilvirkara (KPMG, 2012a). Velta má því fyrir sér hvort fyrirtækið í 

rannsókninni, sem fannst það of háð þjónustuaðilum og að þeir væru ekki að skilja sínar þarfir 

með kerfið, séu búin að skilgreina alla ferla eins og nauðsynlegt er að gera í 

innleiðingarferlinu. 

Allir viðmælendur voru sammála um að samtímaeftirlit og -endurskoðun væri framtíðin, að 

eftirlit og endurskoðun ætti eftir að færast enn meira yfir í rafrænar lausnir og eru höfundar 

sammála því. Samtímaeftirlit er að auka gríðarlega gæði gagna sem gerir það að verkum að 

rekstur fyrirtækjanna og eftirlit þeirra verður mun betra og verður þá í takt við aðra starfsemi 

fyrirtækja í dag sem margar hverjar eru komnir í rauntíma. Auk þess þótti það áhugavert að 

fyrirtæki hafði orð á því að kerfin hefðu fælingarmátt gagnvart svikum starfsmanna. 

Ennfremur telja rannsakendur að framtíðin sé sú að fyrirtæki munu sjá fram á lækkun 

kostnaðar við ytri endurskoðun þar sem endurskoðendur muni treysta samtímakerfunum til að 

skila réttum skýrslum. Verður þá breyting á gagnaendurskoðun sem er bæði tímafrek og 

kostnaðarsöm. Skýrsla KPMG styður við ályktanir rannsakenda um að með notkun 

gagnagreiningaaðferða eins og samtímaeftirliti sé hægt að umbreyta og bæta 

endurskoðunaraðferðir (KPMG, 2012a). 

Staðan á samtímaeftirlit og -endurskoðun er sú að þónokkur fyrirtæki eru farin að nota 

samtímaeftirlit í sínum rekstri og nokkur þeirra eru farin að sjá mikla notkunarmöguleika og 

mikinn fjárhagslegan ávinning af notkun þess. Önnur fyrirtæki voru styttra á veg komin með 

notkun kerfisins en öll voru þau sammála um það að notkunin myndi aukast í framtíðinni 

vegna aukinnar skilvirkni þar sem hægt er að taka betur ígrundaðar rekstrarlegar ákvarðarnir 

byggðar á rauntímagögnum. 

  



35 
 

 

5. Lokaorð 

Við vinnslu rannsóknarinnar voru fengnar upplýsingar frá Expectus um notendur 

samtímaeftirlits á Íslandi en við frekari rannsóknarvinnu kom í ljós að fleiri samtíma-

eftirlitskerfi eru í notkun hjá fyrirtækjunum. Ekki var lagt mat á það hvort þau hefðu eins 

skilvirka virkni og ExMon. Í rafræna umhverfinu sem fyrirtækin starfa í er möguleiki á að 

einhver fyrirtæki séu að nota erlendar eða jafnvel heimatilbúnar lausnir. 

Til þess að ná enn betri niðurstöðum um stöðu samtímaeftirlits og -endurskoðunar hefði verið 

betra að vinna rannsóknina þannig að haft væri samband við mikinn fjölda stórra íslenskra 

fyrirtækja á Íslandi og nota svör þeirra við vinnslu rannsóknarinnar. Þannig hefði fengist enn 

betri sýn á stöðuna án þess að vera að binda rannsóknina við upplýsingar frá aðeins einum 

þjónustuaðila. Það sem gerir það þó erfitt í vinnslu er hversu erfitt er að fá upplýsingar um 

hvaða starfsmenn innan hvers fyrirtækis hafa einhverja þekkingu á samtímaeftirlit og 

samtímaendurskoðun. Jafnvel höfðu æðstu stjórnendur minnstan grun um hvaða kerfi þeirra 

fyrirtæki væri að nota. 

Einnig væri áhugavert að rannsaka í kjölfar þessarar rannsóknar hver fjárhagslegur ávinningur 

er af því að taka upp samtímaeftirlitskerfi. Bera saman kostnað við innleiðingu og rekstur þess 

við þann fjárhagslega ávinning sem verður til með notkun þess. Athyglisvert þótti okkur 

hversu fá fyrirtæki eru byrjuð að nota samtímaeftirlitskerfi í rekstri sínum og er það mat okkar 

að það vanti nákvæmar upplýsingar um fjárhagslegan ávinning þess til að fjöldinn aukist til 

muna. 

Svar við rannsóknarspurningunni er sú að fyrirtæki á Íslandi eru að verða meðvitaðri um það 

hvað samtímaeftirlit og samtímaendurskoðun er. Sum eru komin nokkuð langt í 

innleiðingarferli þess á meðan önnur eru komin skemur. Flest þau fyrirtæki sem við ræddum 

við eru mjög ánægð með kerfið, sjá fyrir sér enn meiri notkun hjá sínu fyrirtæki í framtíðinni 

og telja mikla hagræðingu fylgja notkun þess. Það skili sér í minni kostnaði og betri rekstri í 

heild. 

